
1771 җилин зун. 

Таңна эрҽтҽ элсн деер нег күүнҽ алхлсн кҿлин мҿр дарвана. Ул мҿрҽн 

дарвалһҗ болшго гисншң теңгсин кҿҿстсн дольган цҽҽлзҗ ирҽд тер кҿлин мҿриг 

уга болһна. Эннь нег цергч залун кҿлин мҿр. 

Тер залу ҿмҽрҽн йовҗ йовад, генткн доран зогсад, соньрхҗ һҽҽхсн хҽлҽцҽр 

эргндкиг уданар нҽрн кинмһҽ аҗглн хҽлҽҗҽһҽд: " Соньн керг! Эн нуһсн, һалун 

җивртн шовуд юн гиһҽд эргҽд нисч бҽҽхмб? Юңгад эргҽд, буул уга бҽҽнҽ? Энд 

нанас талдан бас күн бҽҽдг болхий? Эс гиҗ намаг церг хувцта, бу зевсгтҽ 

гиҗҽхий? Тер җивртн шовун тиим кецү керсү болхий? Усна җивртн гихлҽ, бас 

биш. Эн меклҽсиг хҽлҽһич?! Ҿсрлдсн кевтҽн теңгсҽр орҗ бҽҽх бишү? Эн йосндан 

соньн учр", – гиҗ бодхд улм һҽҽхмҗ болад, эргндкиг сергмҗтҽ аҗглҗ хҽлҽнҽ. 

"Соньн керг, эн җивртн юунас иигтлҽн үргҗҽхмб? Нанас болхий? Нанас үргх 

зҿв уга болх. Мана нутгт чигн тер җивртн бҽҽдг эсий? Туула гидгнь ҽҽлин захар, 

меклҽ гидгнь герин иргҽр гүүлддг биший? " – гиҗ санчкад, теңгсин кҿвҽһҽр 

уралан алхлҗ* йовсн тер цергч залу генткн чочсн бҽҽдлтҽһҽр ҿмҽрҽн хҽлҽһҽд, 

түдҽд, менрҽд зогсв. 

"Юн гидг сүркҽ бүдүн һҽ болхмб? Тоһшлҗ авад, толһаһан шовалһад, келҽн 

шовлзулҗ бҽҽхинь хҽлҽһит. Мел одак дҽҽг толһалҗасн орс цергин нойн 

кевтҽ!"— гиҗ дотран санчкад: "Чи бҽҽтхҽ, би тер орсин нойн күртлиг балв цокч 

аллав! Би...", – гиһҽд һазрас нохан толһан чиңгҽ чолу шүүрҽд, тер моһан толһаг 

цокад, дорнь балцлв. Тегҽд мҿн доран шархтсн барун ээмҽн бҽрҽд, кесгтҽн зогсв. 

Шархаснь ода чигн улан цусн һооҗа. Чадн-ядн шархиннь боодһаг дҽкн боох 

зууран залу генткн серл авсн кевтҽ: "Э! тиим чигн, тиим чигн. Кеерин зерлг ҽмтн 

кецү аньрч* юмн чигн гидг, мини бийҽс дҽр-сумна, цусн-нҿҗгин үнр һарч бҽҽсн 

чигн. Дҽн гидг тиим ҿлзҽ уга юмн, делкҽ деер дҽн-даҗг, алх-нүдлхҽс эс җигшдг 

юмн уга. Дҽн гисн нүл, хар аюл гиҗ бодад, цергч залу ардан эргҗ,  Кавказин уул 

деегүр барун үзг хҽлҽхлҽ, Хар теңгсин деерк теңгр бүркгдҽд харлна. Үүлн биш 

утан, утан болхларн, дҽҽнҽ түүмрин утан, эн амлшго кецү һалв ҽмтиг цусн далад 

чивүлҗҽнҽ. Тиигхин хоорңд торһуд, ҿҿрд цергчнр селм-сүкҽн гилвкүлн, арм 

җидҽн шовалһад, сер-хамр давад, дҽҽнҽ талван үзгт туугдад орҗаснь цергч залуд 

үзгдсн чигн болна. Тегҽд тер дҽҽг толһалҗасн орс нойн 

ҿндрцр бор толһа деер һарад, кииһҽн таслл уга; "Татармуд! Хальмгуд! 

Үлмҗ* ик орсин дҽҽнд халун цусан, хату ясан хармнл уга ҿргҗ, 

тууҗин диилврҽн гҿңгҽцхҽтн!" – гиһҽд ик дууһар цергчнриг дҽҽчлн* зҽрлг 

болҗ дуудҗаснь бас үзгдҗҽсн болна. Түүнҽ үгинь алдл уга орчулҗ йовснь эн 

цергч залу билҽ. 

Теңгр һазр доңһднулһсн сүркҽ ик дембрлтин дун һарад, ю-күүһҽн медл уга 

оч. Кесгтҽн ааҗм-ааҗмар сергҽд, ухан орад ирхлҽ, эврҽн бийнь нег олн үксн 

ҽмтн заагг кевтсн бҽҽҗ. Залу ҿндҽһҽд толһаһан сегсрҽд, деерк шораһан гүвдҗ 

унһаһад, туркмуд амр улс биш, орст авгдшго гиҗ санад, эргҽд, орс цергин 

нойиг хҽлҽхлҽ, тернь шорад булгдсн кевтнҽ. Тер эрлг үксн болвза гиһҽд 

хҽлҽхлҽ, кҿндрҽд ҿндҽхҽр седв. Эн эрлгчн үкч уга гиснлҽ дегц сананднь тенд 

түүнҽ хҽҽкрҽд келҗҽсн үгмүднь бодгдҗ, уур-килңгнь буслв. Ҿсрҗ босад, залу 

толһан чиңгҽ чолу шүүрч авад; "тууҗин диилврҽн гҿңглнҽ гидг эн. Таанр йоста  

тууҗин диилҽчнр", – гиһҽд, орс нойна һалзн толһаһинь балв цокв. Мел эн 

хоорнд, эн моһан толһаг балв цокснла ҽдлхн, түүг балв цокч оркснь одачн 

чееҗднь бҽҽһҽтҽнь медгдв. Эннь ҿцклдүрин керг билҽ, 

Эн цергч залун нернь Баатрдала. Эцкнь торһуд нутгтан түрүн зергин байн 

йовсн күн, турк мет хҽр улсмудта җил болһн мҽҽмҽ* кедг тҿлҽднь цецн Дорҗ 

зҽҽсң гиҗ хол-ҿҿрхнд алдр нернь туурсмн. Тегҽд  бас бичг сойлта күн, тод 

бичгҽн сҽҽхн меддг болад, Баатрдаладан баһаснъ авн тод бичг сурһҗ, билгнь 

онц сҽн гиһҽд, бҿҿр-зүркн болсн һанцхн кҿвүһҽн эдҽр чимснҽ хамднь эрдмҽр 

чимх кергтҽ гиһҽд,  хальмгин үүл дааҗасн түшмл нойн Казанскийинд ҿгч, орс 

кел, бичг сурлцулсмн. Тиигхдҽн нойнд ховр үнтҽ хувц, эд, эрднь белглсн билҽ, 

Тер күнд белгин тус немр чигн гиһҽдий, эсклҽ оңдан ямр нег учр-шалтанасий? 

Медхин арһ уга, юн болвчн орс түшмл Баатрдалаг эврҽннь күүкн Шурата ҽдл 

үзҗ, хатнтаһан хоюрн харм уга заяҗ сурһсна ачар Баатрдала орс кел, бичгиг 

тиигҗ сҽҽхн сурсмн. Орс күүкн Шурата иҗлдҽд, салҗ чадшго таңһрг болсмн. 

Яг үүнҽ уршгар тер туркин дҽҽнҽ талвңд цергин орчулачар татгдҗ ирҽд, 

цусн-махна тасрха болсн торһуд залуста хамдан орсин бууһин халхвч болҗ 

йовхнь эн. 

Баатрдала ода тер орс күүкиг санҗ йовна. Түүнҽ алтн шар гиҗгнь* делсн 

киисч, хоштрсн хҿн шар нүднҽснь нульмсн цальгад, улан торһн альчурар 

дайлсн кевҽр хоцрснь түүнд бас үзгдсн болна. Болв хол биш һазрт торлзсн нег 

күүнҽ сүүдр түүнҽ тер сҽҽхн тодлвриг таслв. Бийҽн далдлн, болһамҗтаһар 

хҽлҽхлҽ, нег күүкд күн аашсиг таньв. 

Тер күүкд күн шар гиҗгтҽ, кҿк нүдтҽ болвчн, орс күн бишнь 

медгднҽ. Болв орсар мендлхлҽ, бер чигн орсар хҽрү мендлв. 

— Эгчҽ-ҽ! – гиһҽд цергч залу үгҽн залһад, түүнҽс: — Цергин закрачд 

одх хаалһиг зааһад ҿгит, – гиһҽд сурв. 

— Эндҽс орһҗ йовхар аль эрт нег зҿрг шиидсн күн, хар толһаһан чавчулхар 

цергин закрачд одх гиҗҽнү? Келлһн уга, эн болхла, Баатрдалан һардсн 

арһ-мек, кемрҗҽн иигҗ эс сурхла яһна?! Тегҽд эн бер орс цергин холвач эс гиҗ 

туршулч болхла яһна?!" — Баатрдала тер гилвксн хурц нүдтҽ, эццн, ядухн 

бериг сеҗгтҽ нүдҽр харҗ зогсв. 

— Эндҽс хойр дууна шаху һазр, йовхла, хойр хаалһин белчр харһх, 

тендҽс зүн-хҿҿт* үзг чиглсн нҽрн замар йовхла, цергин закрачд күрхч, 

— гиһҽд, одак күүкд күн Баатрдалаг ширтҗ хҽлҽчкҽд: — Чи хальмг күн 

биз? Тегҽд хамаһас, альк дҽҽнҽ царңгас ирҗ йовхмч? - гиһҽд сурв. 

— Би хальмг күн, цергин эмнлһин һазрас ирҗ йовнав. Цергин закрачд күрч, 

тендҽс эврҽннь церг ҽңгдҽн күрх санатав, – гиһҽд аҗг чигн угаһар үннҽн келв. 

— Тенд одад яахмч? Дҽн тал дҽкҽд бас кҿҿгдшго гиҗҽнч? Ик нутгнь Алта 

Зүнһаран орад йовсн, аав-ээҗ, ах-дүүнрчн бас цуһар йовсн болх. Ардаснь 

йовшговч? Нутгарн нүүһҽд йовсн һазрт нег бий залуд юн бҽҽхв? Татарыг малла 

ҽдл, хальмгиг хҿншң нутг гидг билҽ. Би эврҽн татар күн болад, бас тиигҗ меддг 

билҽв. Ода санхла, мини эн хҽлҽц-үзлт буру санҗ, хальмгуд темҽншң маңху*, 

хҿншң номһн нутг биш гидгиг би шинкҽн медүв. Цаһан хаанас сүрдҽд, боолнь* 

болсн уга. Ирсн хаалһ бҽҽхлҽ, хҽрдг хаалһ бас бҽҽнҽ гидгҽр ҿвк деедсиннь һал 

һулмтан тҽксн нутгтан хҽрҗ, эзнь болҗ суухар нег мҿслсн зҿрг бҽрҗ, Иҗл 

мҿрнҽ барундк нутган күлҽҗ ядад, кҿк үвлҽр нүүсмн. Хаалһин зуурнь 

Араңһу Солтана дҽҽллһн, атархг дҽҽснҽ деермдлһн маһд уга учрхиг меддг 

болвчн, ҽҽл уга нүүсмн. Орсмуд ардаснь некч, ҿмнҽснь тосч дҽҽлсн болвчн, 

тедн күч ҿгл уга йовсмн. Бурхн шүтҽнҽсн эклҽд ҿнчн ҿлгчн ноха күртл юм 

үлдҽл уга авад нүүсмн. Иим дҽҽч нүүдлиг ҿрлг* хальмгуд кеҗ чадхас биш, 

оңдан ямаранчн нутг кеҗ чадшго. Юн гидг баатр нутгви! Юн гидг баатрлг 

үүл-аҗллһмб! – гиһҽд тер күүкд күн негл шүлгч күн мет догдлсн седклҽн дарҗ 

ядн келв. Түүнҽ үгиг соңсчкад, "эн күүкд намаг сҿрҗҽхий?‖ гисн харлх седкл 

Баатрдалад улм немгдҽд, нег амн үг чигн хҽрүднь келҗ, дуһарсн уга. 

Тер татар бер цааранднь үгҽн ҿлгҽд: 

— Иим баатр нутгин кҿвүн бҽҽһҽ бҽҽҗ, чи Ик нутгиннь ардас йовл 

уга цергин закрачд однав гидгчн юн гисн үгви? Түрмхҽ дҽҽнд дҽкҽд орлцад, орс 

нойдын аврлт уга онлыг түңшлҗ, татар, хальмг цергчнрин тҽрк*, толһаг 

хордулхин тҿлҽй? Терчн бу-зевсгҽс чигн хорта юмн. Кел, бичгинь тиим сҽн  

медҽ бҽҽҗ, орсмуд ямаран улс гидгиг чи бас ухамсрҗ таняд угавчи? Урднь 

унтсн барс билҽ, ода серҗ босад, кү идҗҽнҽ. Ҿҿр шидркҽн идҽд, ҿңгтҽ ҿҿтҽг  

олҗ ядхларн, хоша-холвтран чигн идхҽр орлдҗ, бҽҽнҽ, – гив. 

Цергч залу тагчг, дун уга зогсч ухална. Эн бҽҽдлинь үзҗ, цҿкрсн бҽҽдлтҽһҽр 

тер бер бас сана алдад: 

— Кел, бичгинь сурхдан орсин ямр нег авднь авгдсн ҽмтн билчи? 

Яһад үг-дун уга зогсад бҽҽнч? Ик нутгиннь ардас йовхар бҽҽхлҽ, наар, 

мини ард сундл. Хаалһичинь зааҗ, нег һазрт кургсүв. Кҿҿрк, эк күүнд 

үрн-садн йилһл уга, мини кҿвүн чигн орсин цергт татгдад йовсмн, – гиҗ 

келв... 

Баатрдала одачн кҿндрл чигн уга, ду һарл чигн уга менрҽд зогса. Эн 

цагт одак татар берин уурнь күрҽд: — Зүркн уга, ясн уга күн! – гиһҽд, 

Баатрдалаг бҽрҗ идмҽр ивтнь ширтҽд, җолаһан сулдхад, күлгин болд 

бат турунаснь һал падрулад одла. 

Баатрдала тер татар берин ардас ормаһад хҽлҽһҽд үлдснь бас соньн керг: 

"Мини түңш* болҗ йовсиг эн күүкд күн яһад медсн болхви? Тегҽд бас мана Ик 

нутгин Зүнһартан нүүҗ йовсн кергиг нүдҽрн үзсн мет тов-тодрха меддг күн 

бҽҽнҽ. Энчн, үннҽртҽн, кен бҽҽсмб?" – гиһҽд элдв юм бодсарн цааран хаалһан 

кҿҿв. Түүнҽ чикнд одак татар берин келсн: "Цаһан хаанас сүрдл уга, Араңһу 

Солтанас ҽҽл уга, ҽҽмг нутгарн мордсн һазрт шуд залу чамд юн бҽҽнҽ? Зүркн 

уга, ясн уга!.." гисн үг чикнднь тасрл уга цеңннҽ. 

Баатрдала уралан йовад, ҿмннь бҽҽсн ҿндр кҿк уулыг давад һархла, Каспий 

дала түүнҽ нүднҽ ҿмн цеңкртҽд үзгдв. Алс холын теңгрин захта залһлдсн эн ик 

дала уурлн килңнҗ бҽҽсн шиг дольгална. Түүнҽ деегүр хҽлҽхлҽ, нег ҿнчн 

һалун, буух һазран олҗ ядсн юмншң, зүн-ҿмн үзгҽс чиглҽд ниснҽ. Тер һалуна 

баран тасртлнь хҽлҽҗ, эврҽн бийнь бас ҿнчн һалунла ҽдлхн иҗлҽсн салҗ, 

күүнҽ хҽр нутгт һанцаран хоцрад үлдсҽн санв. Тер һалуна одсн үзгнь — Ик 

нутган темцҽд, Зүнһартан хҽрхҽн залу дотран шиидв. Зуг эн үннҽр амр биш 

керг. Ардан нег эргн хҽлҽчкҽд, күн некч ирхҽс болһамҗлснь ил, цуцрх үзүрт 

тулсн болвчн, араһан зууһад, эрчмҽн чаңһаһад, улм цааран алхлв. 

Баатрдала ниднин намр нег кесг татар, хальмг цергчнртҽ хамдан туркин 

дҽҽнд мордсмн. Теднҽ орс нойнь деерңкү, икрхг, балмд* керцгҽ* күн болад, 

татар, хальмг цергчнриг күн гиҗ үздго бҽҽҗ. Дҽ һардх, җоладхиг меддгон 

учрар кесг дҽкч диилгдҽд, цокгдад, йир олн татар, хальмг цергчнр дҽҽнд алгдҗ 

үксмн. Ик нутг бослһ һарһад, Зүнһартан хҽрсн зҽңг ирхлҽ, тер керцгҽ орс нойн 

нег кесг хальмг цергчнриг бослһта холвата гиһҽд, һалзу балмдар кудад, үлдсн 

хальмг цергчнриг татар цергчнртҽ ниилүлҽд, дҽҽнҽ хамгин аюлта ҿмн захд авч 

ирҗ. Кедү иим йовдл болвчн, Баатрдалан, завынь хҽлҽҗҽһҽд, Ик нутгиннь 

ардас одх гисн седклнь хүврсн уга. Ҽмд үлддг болхла, тер кезҽ чигн йовх гисн 

зҿрг шиидснь эндр үнн бодьта керг болсн бҽҽнҽ. Зуг эн янзар Алта Зүнһартан 

күрч болхий, чадхий? 

Баатрдала, юн болв чигн, түрүлҽд Ҽҽдрхнд күрхҽр зҿрг шиидв. Учрнь: 

бийнь һанцхн, тенд күрхлҽ, Ик нутгиннь йовсн бҽҽдлиг күцц медҗ чадх болн 

Алта Зүнһартан йовх белдвр кеҗ болх. Тегҽд бас Ҽҽдрхн балһснд нҽҽмн җилин 

номин таңһрг, ааль-заңган медлцсн Шурань бҽҽнҽ. Тернь орс күн болвчн, тер 

түүг иткнҽ. "Ээҗ, аав, ах-дүүһиннь ардас йовнав гихлҽ, Шура лавта хармсад 

уульх. Зуг тер яһвчн дҽҽснд намаг бҽрүлҗ ҿгшго. Шура, Шурадан күрҽд..." 

гиһҽд бодхд Шуран экнь келсн "чамар күрг кеҗ авнав. Цергин алвнас хҽрҗ 

ирсн цагт күүкҽн чамд мордулҗ ҿгнҽв" гисн үгмүд болн Шура күүкн түүг 

үдшҽҗ ирҽд, "би чамаг күлҽнҽв...‖ гиҗ келҽд, нүдҽн арчн-арчн, толһан 

альчурарн дайлад хоцрснь дҽкн тодрхн үзгдсн болв. Татар берин "...зүркн уга, 

ясн уга күн!" гисн үг залуна чикнд бас дҽкн цуурадҗ эклв. 



 

  



 

 

  
Баатрдала амрл уга ҿдр-сҿ уга йовад, Ҽҽдрхнд ҿҿрдҗ ирв, Ҽҽдрхнҽ күмн-ҽмтн 

нигт, ҿдрҽр хаалһар йовхд эеткртҽ тҿлҽд сҿҿд йовх кергтҽ болв. Сарта сҿ 

тув-туңһлң, нам-җим кеер кҿдҽ цергч залу һанцарн алхлна. Тиигҗ йовтлнь, тенд 

хойр мҿрҽр чирүлсн дҿрвн тҿгҽтҽ тергн ҿмнҽснь һарад ирв. Баатрдала тер агчмин 

зуур негт бултҗ, бийҽн далдулҗ чадшго болсна тҿлҽ хаалһин захд һарад, уру 

харҗ* зогсв. Тергн бас түүнҽ хаҗуд ирҗ зогсв. Тергчнь нег ҿвгн бҽҽҗ. Ҿвгн тергн 

деерҽсн Баатрдалаг удан аҗглн, генткн таньсн юмн кевтҽ тергҽсн 

ҿсрҗ бууһад: 

— Уй, чи Баатрдала бишийч? – гиҗ сурв. Иим бҽҽдлин дор Баатрдала "биш" 

гиҗ келх арһ уга болад, ҿвгн тергчиг хҽлҽһҽд, бачмдсн кевҽр: "Мҿн, би 

Баатрдалав," – гив. 

—  А, чи намаг таньлго бҽҽнч? Би Шуран наһцх аавньв. 

— Та Шуран наһцх аав гинү? — гиҗ байрлсн Баатрдала үкс ҿҿрдҽд, тергч 

ҿвгнтҽ теврлдв. 

— Җҽ, түргн тергнд һарч су, — гиһҽд ҿвгн ик адһмтаһар келв. Баатрдала ик 

байртаһар тергнд ҿсрн һарч, ҿвгнлҽ зерглҽд суув. 

— Цааран су! – гиҗ ҿвгн Баатрдалаг далдхн бҽҽрнд суулһҗ: — Үг келл уга 

тагчг су, – гиҗ закв. Баатрдала алң болад: "Эзн уга кеер, харңһу сҿҿд яһҗахнь 

энви?" – гиҗ бодна. 

Баатрдала тергч ҿвгнҽс Шура болн түүнҽ эк-эцкин мендиг сурхла, "үг келҗ 

керг уга, күрснҽс хооран эврҽн медхч" гиснҽс талдан ямаран чигн хҽрү ҿгсн уга, 

һанцхн "чу, чу!" гиһҽд ташуран хүрүлн, мҿрдҽн шогшулна. Баатрдала седклдҽн 

"җигтҽ керг, ямаран учртав?‖ гисн элдв зүүлиг бодад, улм һҽҽхн бачмдна. Иигҗ 

йовтлнь седклднь генткн иим нег харллһн орв. "Энчн, үннҽртҽн, яһс гиҗ йовснь 

энви? Намаг цергин закрачд күргҗ ҿгхҽр бҽҽхий? Нег амн үг хҽрү ҿгл уга, күрхлҽ 

медхч гинҽ. Күрҽд ю медхмб? Ялан күлҽһҽд, туугдхан медх гиһҽдий?.. Зуг иигҗ 

харлхла, ҽрҽ юмн буру болхньчн маһд уга. Эн ҿвгн му саната болхий? Үүнд нег 

учр бҽҽнҽ. Күрҽд медҗ болх юмн бҽҽнҽ," – гиһҽд цергч залу эк-толһа уга олн 

бодлд чивҗ йовна, 

—Ай, Баатрдала, чи тиим учр меддго күн биш болсар олн үг келҗ керг уга, 

олн юм бодх керг уга. Эн һазр күүнддг һазр биш, гертҽн күрснҽс хооран күүндий, 

меднү? — гиһҽд харлҗахинь медсн ҿвгн келв. 

Мҿрн тергн Ҽҽдрхнҽ захар орв. Баатрдала хҽлҽхҽр толһаһан ҿндҽлһхлҽ, тергч 

ҿвгн түүг дорнь дарҗ суулһад, ямр нег юмар деерҽснь бүркчкв. Кесг цаг йовсна 

хҿҿн мҿрн тергн нег һазрт ирҗ зогсв. Тергч ҿвгиг буулһнла нег күн үүдиг тҽҽлҗ 

ҿгв. Баатрдала болһаһад хҽлҽхлҽ, тергч ҿвгнҽ күүкд күнь бҽҽҗ. Тер, Баатрдалаг 

үзн таняд: 

— Уй, энчнь Баатрдала биший? Кҿвүм минь, сҽний? – гиһҽд, һараснь татад: 

— Э кҿҿрк! Энчн иим бүдүн залу болҗ бишү! – гиҗ келн, гертҽн дахулҗ орад, 

сандл деер дарҗ суулһад, иигтл-тиигтл халун ус белдҽд, бийинь уһалһҗ, хувцинь 

солюлв. Дарунь хав-халун махта шҿл, ҿдмг, геслсн мах* зергиг ҿмннь тҽвчкҽд: 

"Кҿвүм минь, сҽҽхн цадад идҗ ав, 

дҽҽнҽ һазрт харһнад, үкн алдад бҽҽҗ, үзҗҽнт? Эцҽд хатсн янзинь, ай теңгр 

ҿршҽтхҽ! Дҽн гидг хар аюл, ҽмд ирснчн сҽн болв, – гиһҽд, ҿмннь сууһад ҽрвн 

олн юм келҗ, элксг хҽлҽцҽр ширтв. 

— Хог! Яһсн олн чилдг уга үгв энчн! – гиһҽд орс ҿвгн эмгҽн му нүдҽр  нег 

хҽлҽчкҽд, Баатрдалад: — Ода би чамд кергин үнн бҽҽдлиг келҗ 

ҿгнҽв, – гиһҽд үгҽн эклв. 

Һаза хая күчтҽһҽр үлҽсн салькнд үүдн, терз сарҗңнн дуһархас талдан 

ямаран чигн аньр чимҽн уга, нам-җим билҽ. Баатрдала цадчкад, ааһ-шаазң, 

халв-серҽһҽн цааран түлкчкҽд ҿвгнҽ келсн үгиг чикҽн ҿгҽд соңсв. 

— Хальмгуд аль эртҽс эклн нүүхҽр ик кемҗҽнҽ белдвр кеснь үнн. Аавчн 

чамаг ҿмн фронтас авч ирҽд, дахулҗ йовхар аль олн арһ уха һардсн билҽ. Зуг 

чамта хҽрцҽ авч чадсн уга. Нүүхин ҿмн ҿдр тер манад ирҽд, кемрҗҽн кҿвүм 

ҽмд-менд хҽрҗ ирхлҽ, түүнд келҗ, мана ардас йовул гиһҽд закла. Би чамаг 

йир чимҽлҽд бҽҽһҽтҽв. Кедү ҿдрин ҿмн кедү цергчнр ирҽд: "Баатрдала ирвү? 

Угай?" – гиҗ манаг негҗҽд йовх деерҽн, кемрҗҽн чамаг ирхлҽ, эрк биш тер 

цагтнь закрачд күрч медүлх кергтҽ. Эс медүлхлҽ, орһдул ялтниг далдлсн ялар 

шооднав гичкҽд йовҗ одла. Би теднҽс чамаг орһад һарч ирсиг меднҽв болн 

аюл зеткртҽ гидгиг чигн меднҽв. Тегҽдчн иигҽд ҿвс зҿҿх болад сҿ болһн 

һарад, чамаг тосч бҽҽлҽв. Эндр мҿр болад харһлдвидн. Эн үннҽр сҽн болв. Зуг 

энд бас аюлта. Саг-сергмҗтҽ бҽҽх керггҽ, – гив. 

— А Шура тегҽд яһсмб? – гиҗ Баатрдала сурл уга бҽҽҗ чадсн уга. 

— Шурай? Би үүг келхҽн мартҗ орксн бҽҽнҽв, – гиһҽд орс тергч ҿвгн утар 

санаһан алдад: — Шуран эцкиг тана хальмгуд Цаһан хаанас нүүхҽр бҽҽсиг 

хаанд медүлсн уга, цаг деер бачм арһ кемҗҽ һардсн уга гиҗ ялдулад, алс холд 

цҿлүлсмн, Шура күүкн эцк нойнаннь ардас экҽн дахулад йовҗ одла. Тер 

чамаг ирхлҽ, намаг хҽҽҗ керг уга, нутг-нурһн, ээҗ-аавиннь ардас йовтха, 

аавинм эн селмиг тодлвр болһад бийдҽн хадһлҗ йовтха гиҗ эн селмиг нанд 

үлдҽлҽ, — гиһҽд хар болд үлдиг бҽрүлв. Баатрдала Шура күүкнҽ учриг 

соңсад, нүднь нульмстрҗ, "Шура" гиһҽд дҽкн-дҽкн давтн, түүнҽ үлдҽҗ ҿгсн 

селминь илҽд суув. 

Цецн зҽҽсң гүн ухата болсар кҿвүндҽн күмс чигн үлдҽҗ, кү чигн үлдҽсн 

бҽҽҗ. Үлдҽсн улсин негнь зҽҽсң нойна нирв болҗ бҽҽсн арһта Равдн болна. 

Арһта Равдн орс кел сҽн меддг шевнр нутгин күн. Түүнҽ хоцрдгт шалтг 

болһҗ хуурмг нег күүк авч ҿгч. Равдн Баатрдалаг авад йовсн цагг тер 

гер-хора, кҿрң бүкн тер күүкнҽ зҿҿр болх юмн гинҽ. Арһта Равдн арһ-чадлта 

болсар зүркн болсн һанц кҿвүһим барсин амнас аврн авч диилх гиҗ иткҽд, 

күнд үүргиг түүнд бҽрүлҗ. Равдна цаг зуурин күүкнь болхла, угнь цецн 

зҽҽсңгин теерм бҽрҗҽсн татар күүнҽ гергн бҽҽҗ. Залунь нас барсн, ор һанцхн 

кҿвүнь цергин алвнд татгдҗ авгдсн бҽҽҗ. Тер гергн цецн зҽҽсңгин ҿршҽл 

тусиг санҗ, арһта Равднд цаг зуурин гергн болхан зҿвшҽрҗ.   

Һурвдгч сҿҿднь тергч ҿвгн Баатрдалаг Ҽҽдрхнҽ зүн захд онц шиг бҽҽх нег 

герт дахулҗ ирв. Тер гер-хора арһта Равдна гер билҽ. Тергч ҿвгн үүдинь цокад 

дуудснд нег күн һарч ирв. Тернь Равдна цаг тускин гергн болна. Тер бер Равдн 

хойр Баатрдалаг үзҽд, эврҽннь үрн-садн метҽр теврҽд үмсв. Равдна келсҽр цецн 

зҽҽсң нутгтаһан хамдан нүүхдҽн Равднас талдан бас кү үлдҽсн бҽҽҗ, Теднҽ 

негнь хадын аһуд ном бишлһҗ бҽҽх Арш лам болна. Түүнд айн хаалһин эдлвр 

болһх алтн мҿңг үлдҽҗ. Арһта Равдн Ик нутг юңгад нүүсн, яһҗ нүүснҽ тускиг 

бас Баатрдалад келҗ ҿгв. "Орсин Цаһан хан – кү иддг ҿлн барс. Тер 

торһудын идр залу бүкниг бҽрҗ, чамта ҽдлхн тууһад, Туркин дҽҽнд орулад, 

бууһин халхвч болһсар барл уга торһудмудыг алвтад, ҿвк деедсин шүтҗ ирсн 

бурхн шаҗнаснь салһад, католикии шаҗндан орулҗ авхар алвтсмн. Тедн бас 

мана торһудын хуулиг* күчн уга болһҗ, мана хаана эркиг кизҽрлснҽннь* хамт 

бидниг "аң" гисн дууһарн бҽҽлһдгин тҿлҽ мана баһ хааг бҽрц болһҗ 

Петербургдан авч йовдг болсмн. Үүнҽс талдан ҿдр ирх дутм немгдҗ бҽҽх шү 

һҽҽл  болн һазарлн дорамҗлтд ҽмтн үнндҽн тесч чадшго болла. Бидн дҽкч энд 

бҽҽхин арһ уга болла. Бҽҽснь чигн тус уга. Мана ҿвк деедсин җиңкн 

йоста нутг Алта Зүнһар, хуучн нутг һулмт орн Зүнһартан хҽрҗ, эртнҽк 

эцк ҿвкин йосар йиртмҗин тҿриг хад мет бҽҽһүлҽд, долан орна зүүдн болсн, 

Дҿрвн ҿҿрдин алдриг хҽр-холд сергҽн туурулх гиҗ нутг-нурһн бүгдҽр 

шагшн-шаргҗ мордцхала. Мордхдан мал-хар алдгинь алад, агтлдгинь агтлад, 

нас күцсн баһчудын хүрм-нҽҽриг хооран сааҗ, шуд-шулун нуувчар негл дор 

кҿдлн нүүхд белдҗ. Тегҽд бас  нууц задрхас сергҽлх цааҗ чигн тогтасна хамт 

атархг дҽҽснҽ деермҗлһнҽс харсх арслң баатрмудыг чигн цуглулсн билҽ, — 

гиһҽд арһта Равдн келҗ сууна. 

Баатрдала арһта Равднта тер давсн-ҿңгрсн кергин тускар болн ода наарандан 

ямаран керг-үүл кеҗ күцҽҗ, кезҽ яһҗ Ик нутгиннь ардас йовхин тускар 

кесгтҽн күүндҗ суув. 

Сҿ болв. Сҿҿһин харңһу кҿшг эк делкҽг ҽмсхл авхин арһ уга болтл бүркҽд 

хучв. Арһта Равдн цаг зуурин бүтҽмр баахн керг-үүлтҽ болад һарч одв. Гергнь 

үүдҽн һазаһаснь оньслҗ оркад, бҽҽдл медхҽр йовҗ одла. Баатрдала Равдна 

келҗ ҿгсн учр йовдлмудыг санад, баахн зуур унтхар кевтв чигн, нүднь тас 

аньгдсн уга. Тиигҗҽтл, Равдна гергнь ҽҽмсхсн адһн орҗ ирҗ: 

— Цергчнр ирҽд, тергч ҿвгнҽ гериг негҗҗҽнҽ, ирҽд манаг чигн негҗхнь 

келлһн уга. Чи ода шулун болдгар эн аюлас гетлҗ йов! – гиһҽд бачмдн, 

сандрсн кевҽрн Арш ламин бҽҽһҽ аһуг зааҗ ҿгҽд: – йовһн күн хойр ҿдр, мҿртҽ 

күн сҽн йовхларн нег ҿдрт күрдг һазр. Тенд эс күрхлҽ, чи энд амр тҿвкнүн бҽҽҗ 

чадшгоч. Энд бҽҽлһн үннҽр аюлта юмн. Равдн ирхлҽ, ардасчн хҽҽҗ одх. 

Эмҽлтҽ мҿр чигн кҿтлҽд ирх, –  



 

 

  

гиһҽд хаалһин күмс ҿгхдҽн "чамаг бурхн ҿршҽтхҽ!" гиҗ йҿрҽв. Тегҽд Баатрдалаг 

хаалһднь һарһҗ оркчкад, ардаснь баран геедртлнь хҽлҽһҽд үлдв. 

Күн-ҽмтн, мал-хар уга хоосрад хоцрсн Ҽҽдрхнҽ кеер-тал* йир аньр чимҽн уга 

унтсн юмншң сангдна. Ҿвсн урһмл күүнҽ ҿвдгцҽ күрҽд, шууралн урһад, ҿрлҽ 

салькнла ҽҽһҽр нҽрн ҿвсн нҽҽхлҽд, бүдүн ҿвсн бүҗглн, ҽңгр һалуһар ахлсн шовуд 

аһар теңгрт һуньгта гейүртҽ дууһар һаңһр-һаңһр ду һарч хальн ниснҽ. Энд бас чон 

кевтҽ зерлгшсн нохас үксн малын оңһа хҽҽһҽд, нааран-цааран гүүлдҗ болн хун керҽ 

бҽрклдн, зовлһ һарсн үзгүр нислдҗ бҽҽхиг үзхлҽ, уг ҽмдрл* буслҗасн нутгинь 

хар дарҗахшң болҗ саңгдна. Зуг иим шалтаниг деерңкү орсин девтрт орулҗ 

бичснҽс биш, деедсиннь нутгт мордҗ нүүсн торһудас үзҗ болшго. Йирнь Иҗл, 

Зҽҽһин нутгт торһудмуд ирҗ нутглад, зу һару җил ҽмдрсн* болвчн, түүнҽ хүвд 

теднлҽ ҽдлхн нег үйин улсин седклд келлһн уга тҿрҗ ҿссн ҿлгҽ нутгнь мҿн. Элнцг 

ҿвг, ҿвк аав, ҿвк ээҗиннь сүмсн сүлд эн нутг деер нҿҿрсч бҽҽнҽ. Зуг уган некҽд 

санхла, түүнҽ йоста нутг эн биш, Алта Зүнһар. Элгн-садн, ээҗ-аав, Ик нутгнь 

деедсин һулмтдан күрҽд, ямаран бҽҽдг болхви гиһҽд санхла, седкл 

зүркн дольгалад тҿвкнхш. 

 А, хҽҽрн нутг минь! Барсин амнас мҿлтрҽд хол хаалһд йовад, үлгүрлшго зовлң 

амсч күрҽд, хорта чонын амнд орҗ гихлҽ, бас һундлта болна. Үнндҽн чигн тиим, 

манҗчнр* Зүнһариг эвдхдҽн Алтан нутгин алтн ясна келтркҽсин минь цусн дала, 

ясн ова болтл кудад, элсн һҿҿвд болхла, мҿрҽрнь мҿрдҗ хҽҽһҽд олад, эрг уулд 

болхла, эргү му ҽмтҽр хаалһчлулҗ одад, ҿнчн ишк, ҿлгчн ноха чигн үлдҽл уга алад 

хоослсн гидг, Зүнһарт одх хаалһ бҽҽвчн, йовдг күн уга; гер бҽҽвчн, ордг ҽмтн 

уга болсмн гиҗ тер Зүнһарас ирсн улсас кесг дҽкч соңссн юмн билҽ. Иим чигн 

болсар тер ода болтл зҽрм кергин ухаг медшго юмн. Манҗ хан чигн тохмарн, чон 

мет зүрктҽ, үнгн мет мектҽ, хҽргс керцгҽ күн болдгнь келлһн уга, кедү тиим болвчн, 

хҽр гүрн* улст хамгин балмд Һалзу Цаһан хаанд боол болснас эк нутгтан буцҗ, 

чҿткр болсн деер билҽ гиҗ аавнь келдг бҽҽсиг ода бас тодлад, санҗ йовна. 

Баатрдала генткн ямр нег юмнас чочсн метҽр дор ормдан таг зогсч, аҗглад 

хҽлҽнҽ. Тернь җҿҿлн шорад тамһлгдсн һосна мҿр бҽҽҗ. Чиңгхдҽн цергчин һосна 

мҿр. Баатрдала нҽрвчлн шинҗлхд хуучн биш, шин мҿр, алхцнь оңдан, бийиннь 

кҿлин мҿр балрха тодрха биш болв. "Мини иҗл биз, сеернь ахртан ҿҿрхн алхцта 

болхий? Тиигхлҽ ҿрҽсн кҿлиннь мҿр балрха болдгнь юмб? Учр уршгтав? Мини 

ҿмнл йовсн күүнҽ мҿр, ик холҗҗ чадсн уга болх..., – гиҗ санад, Баатрдала чаңһар 

алхлв. Тер агчм зуур нег сеер деер давад, доран зогсад, маңнаннь кҿлсҽн арчад, 

зандрҗ кҿкрсн хҿҿт уулыг харҗ, һҽҽхҗ шагшрв. "Юн гидг сҽҽхн һазрви? Иимднь 

Шүкрдҽчң нойн берин тҿркнднь илгҽҗ, Баатр хун тҽҽҗд зҿв зүүһҽн келҗ, Иҗл, Зҽҽд 

бҽҽҗҽй гиҗ медүлсмн", – гиһҽд санв. 

Баатрдала дҽкн ҿмҽрҽн цҿҿк алхад, доран зогсад: "А, кҿҿрк! Энд күрҽд унҗ 

биший", – гиһҽд, ҿмҽрҽн адһв. Ҿргн чирҽтҽ, боһнь* хамрта залу хаалһин хаҗуд 

кевтнҽ. Баатрдала түүг үзн таньв. Тер урднь нег дҽкч цергин нойна хурлд ирҗ 

орлцсн билҽ; баһ гихдҽн хураңда* зергтҽ нойн бҽҽсн болх. Зүркинь чиңнҗ үзхлҽ, 

цокҗл бҽҽнҽ. Баатрдала адһн, түүг татҗ чиклҽд, толһаһинь ҿвр деерҽн авад, 

урлынь секҽд, амарнь чигҽ уулһулв, "Кҿҿрк, эр күүнҽ түрх-зовх ҽдл, орсин 

түрмкҽ* дҽҽнд хҽҽрн ҽмҽн алдхдан шахгдҗ", – гиҗ дотран бодҗ, тер дҽҽнд болсн 

ҿшрл-хорлһнь улм чигн немгдв. Тер залун нүднҽ бүрквч кҿндрсинь үзн, байрлсн 

Баатрдала ҽҽргиг баһ-баһар амсулад бҽҽтл, залу ааҗ-ааҗмар нүдҽн нееһҽд сергв. 

Байрлсн Баатрдала үг эклҽд; 

— Мини нерн Баатрдала, Дорҗ зҽҽсңгин кҿвүн болнав, – гиһҽд түрүлҽд 

бийҽн таньлдулв. 

Боһнь хамрта залу Баатрдалаг болһамҗтаһар хҽлҽчкҽд, эс иткҗҽх хҽлҽцҽр 

удан аҗглҗаһад: 

— Одак түңш Баатрдалай? – гив. 

— Тиим. 

— Орсин дҽҽнд күчҽн ҿргҗ, тууҗин ялан гҿңглцхҽтн гиһҽд хҽҽкрҗ бҽҽсн чи 

бишийч? – гиһҽд, одак залуһин хойр нүднҽс килңгин очн бадрҗ, Баатрдалаг 

дорнь базһҗ оркмар босхар күгдлв. 

— Бив, тер орс нойиг сүүдр мет дахҗ йовад... түүнҽ сүмсинь Эрлгт залҗ, 

орһҗ һарч ирсн Баатрдала бив, – гиһҽд, бас тер үгҽн залһад: — Сендм хураңда 

гидг та мҿн биз? Та арман гилвкүлн, олна ҿмн сергҽлн йовад, дҽҽнҽ талвңд орҗ 

бҽҽсн эсийт? – гиһҽд сурв. 

Сендм хураңда үг дун уга болв, Баатрдала инҽмсглҽд: 

— Орсин түрмкҽ дҽҽнд кен сҽн дурарн мордсмб? Сҽн дурар мордсн негнчн 

уга, намаг түңш кехҽр тууһад авч одсн болхла, чи нойна кҿвүн болад дҽҽнд 

туугдад одсн юмн биз? Бидн медшгон үүлҽр.., – гиҗ келв. Түүнҽ үгиг үг, дун уга 

соңсч суусн Сендм: 

— Чини келх зҿв, чини келсн зүүтҽ, бидн сҽн дурарн дҽҽнд одсн угавидн. 

Дҽҽнд нүүрцҽд орсн цагт нуһрҗ буцснас нүрлдҽд үксн деер гиҗ мана ҿҿрднр 

келдг. Бас дҽҽнҽ талвңд үксн улсиг татҗ үзҽд, ҿмнҽснь чичгдҽд үксн болхла, 

эркҽһҽн шовалһад, ардаснь чичгдҽд үксн болхла, чигчҽһҽн һарһдг йоста гидг. Юн 

чигн гисн дҽҽнд баатрлгар үксиг сҽн эр гиһҽд ҿргҽд магтдг. Иим чигн учрас 

ҿҿрдин кедү чинҽн олн үр күүкд үксн гихв?.. Болв орсин Цаһан хан тер эврҽннь 

үннч җора нохаст ки хоосн үн-ҿртг уга одн, отһ-җиңс* шаңнснас оңдан юм тер 

үкснд ю ҿгсмб? – гиҗ келҽд, дҽкч үг келсн уга, седклнь эвгҽртсн кевтҽ санаһан 

алдн суув. 

— Керг уга, ҿңгрсн керг ҿңгрв, түүг бодҗ керг уга, –  гиһҽд, Баатрдала терүнҽ 

седклиг тҿвкнүлв. 

— Би негт орсмудын арһ мекиг үзҗ, тесч чадшго боллав. Хураңда! Үүг ноха 

кемлтхҽ! –  гиһҽд, Сендм бас нег сана алдад: — Бҽн гихлҽ, 



 

  багтҗ бҽҽдг һазр уга, йовий гихлҽ, йовмар һазр чигн уга болсна тҿлҽ ода үкснҽс 

сҽнь уга болв, – гив. 

— Эй, иигҗ келҗ болшго, – гиһҽд, Баатрдала Сендмин даларнь ташад: — Яһад 

йовдг һазр угав? Нутгиннь ардас Зүнһартан хҽрнҽв. Энд эс багтхла, тенд багтхвидн, 

— гив. 

—Чини келх зҿв, зуг тенд күрнҽ гидг амрий? 

—Амр биш болвчн, йовх кергтҽ. Күүнҽ һазрт нерҽн үлдҽһҽд, эврҽннь нутгт ясан 

тҽвүл гидг биший?! 

Зҿрг бҽҽхлҽ, тҿр уга. Хҿв заянь хамцсн хойр залу чееҗҽн уудулад күүндҗ, 

седклҽн медлцҽд, кииһҽн негдүлҽд, киисҽн холвад, хаалһан залһҗ, зальта цогта 

цааран йовцхав. 

Хойр залу алхлад йова йовҗ, нег кҿтл деер һарч ирв. Сендмин шархтсн кҿлин 

шарх ҿвдҽд, дҽкч йовҗ чадшго болад, доран суув. Баатрдала түүнҽ шархин бааг  

үзҽд, эн үзмҗго кеер талд яахан медлго бачмдад менрв. Генткн тер аавиннь келсн 

нег үгиг санҗ, доран байрлҗ: 

—Чини эн хүүрҽ күмсн дотр боорцг бҽҽхий? – гиһҽд сурв. 

— Бҽҽнҽ, кҿгҗрҽд кҿкрсн боорцг. 

— Җҽ, йир сҽн, – гиһҽд, Баатрдала Сендмин кҿгҗрҗ кҿкрсн боорцгин кҿгҗиг 

авад, түүнҽ кҿлин баалсн шархд түркҽд, бооҗ оркв. Тер хоорнд Сендм Баатрдалан 

ташадк селмиг үзҽд, соньрхҗ сурв: 

— Яһсн сҽҽхн селмв? Ямр сҽн зевсгв? Алтн иштҽ, цаһан болд эрднь орсин селм 

бҽҽнҽ. Иим сҽҽхн селм зүүсиг үзхлҽ, орсин күүкн Цаһан хан дурнь тусад, белг 

болһсн учрташң бҽҽнҽ. Тиим биз?"— Баатрдала түүнҽ үгиг соңсчкад, ичр угаһар 

инҽҗ оркад: 

— Тер му үмкҽ эмин ҿгсн юм ташадан зүүһҽд ю кехв? Үүг дагни күүкн Шура 

белглн дурсхгсн юмн. 

— Шура? Ҿҿрд күүкний? 

— Уга, Шура орс күүкн, нҽҽмн җилд би түүнҽ экин һарас бичг дассндан номин 

таңһрг боллав.., – гиҗ келҽд, Шура күүкн болн түүнҽ эцк-экин тускар Баатрдала 

нҿкртҽн келҗ ҿгв. 

— Юн гидг сҽн күүкмб? – гиһҽд, Сендм бахтҗ ҿврв. — Тиим үзмҗтҽ сҽҽхн, 

тиим гүн эрдмтҽ, тиим седкл сҽҽтҽ күүкн эн орнд ховр биз. Тегҽд яах гиҗҽнч? 

— Тегҽдий? Тегҽд нутгин ардас, ээҗ-аавиннь ардас йовсув гиһҽд бодҗанав, – 

гиһҽд тер Шура күүкнд болсн гүн зузан хҽҽртҽ седклҽн дарҗ ядсн бҽҽдлтҽһҽр:  

— Тер күүкиг келҗ керг уга. Түүнҽ урн һо-сҽҽхниг би эн насндан мартшгов. 

Хармслтань, тер бидн хойр хамдан сууҗ, күн болҗ байр-бахиг эдлҗ чадшго йовдл 

болв. Би үүнҽ тҿлҽ насни турш седклҽрн амр ҽмдрхүв. Зуг торһудын кҿвүн болсн 

учрар нанд талдан арһ уга, болв тер күүкн чигн намаг медҗ, буруһим тҽвҗ 

ҿгх гиҗ боднав, – гив. 

— Тер күүкн хама йовх? Чи түүнтҽ нег харһад салшгойч? 

— Түүнҽ аавнь хама бҽҽх, тер күүкн ээҗтҽһҽн хама йовхиг кенчн медшго, – 

гиһҽд Баатрдала утар санаһан алдад: — Эндрин мана һол сурвр, керг болхла, яһҗ 

Зүнһартан күрх гисн сурвр, – гив. 

Хойр залу цааран алхлҗ, Сендмин кҿл му болсар хоюрн кҿтлдҽд  чирлдҽд, Ик 

нутгасн эклҽд, йирин ҽмдрл күртл зүсн-зүүл юм күүндҗ йовна. Тегҽд хоюрн нег 

уулын кҿтлиг давад һарч ирхлҽ, ҿмнк һолднь нег бҽҽр гер үзгдв. 

— Эн кенҽ гер болв? Үзхлҽ үлдҗ хоцрсн ҽҽл, ҽмтн бас бҽҽдг чигн кевтҽ, – 

гиһҽд Сендм келхлҽ, Баатрдалан сананд Равдна келсн үг тодлгдв. 

— Тиим, ямр нег шалтан болад, нүүҗ чадл уга хоцрсн ҽҽл ҽмтн эн шидрҽр 

бҽҽнҽ гилҽ. Хуучн закрач түшмл Казанскийин турунд суусн Бестов нойн Ҽҽдрхнҽ 

эргндк хулха-худл кеһҽчнриг хураһад, уул шидрхн энд-тенд хая үлдҗ, хоцрсн ҽҽл 

ҽмтиг деермдүлҗ, улсинь  алулҗ, эд-малынь тонҗ авад, үлдсн хүвинь улсин шаңд 

орулҗ, ик хүвинь тер нойн бийнь авч, үлдсн хүвинь тоначнртан хуваҗ ҿгч гидг.  

— Ҽмд чон бҽҽҗл терчн, орсмуд иимл улс, –  гиһҽд, Сендм үгҽн хүврүлҗ: — 

Тенд күрҽд нег цҽ, унд уй. Кҿҿркс, бидниг бас арш ламин аһуд күргҗ оркх чигн 

маһд уга, – гиҗ келв. 

— Тана нутгин Дорҗихн эн шидрҽр зусдг бҽҽсмн. Кедү зун малта, дунд зергин 

чинҽлг ҽҽл болдг билҽ, би баһдан кедү дҽкч ирсҽн чееҗлнҽв, –  гиһҽд Баатрдала 

келв. 

Эн мет күүндҽд, ҿҿрдҽд ирхлҽ, аньр чимҽн уга. Тер кедү герин ҿрк, үүднь 

оңһаһад, кедү үксн улс энд-тенд кевтнҽ. 

— Ай, эднчн деермд тонгдҗ биший? –  гиһҽд, Баатрдала хурдлад күрхлҽ, 

күклтҽ сахлта күн гев-гедргҽн кевтнҽ. Түүг селмҽр чавчад алҗ. Сендм ҿҿрдҗ ирҽд, 

терүг үзн, чирҽнь дор ормдан цҽҽҗ, бачмдн сандрсн кевҽрн: 

— Дорҗ мҿн, чини келдг Дорҗ мҿн, – гиҗ келв. 

— Терүнҽ цаад бийднь хол биш нег арвн наста шаху бичкн кҿвүн кевтнҽ. Түүг 

ҿрчҽрнь үлдҽр шааһад алҗ. Түүнҽ хаҗуд нег күүкд күн кевтнҽ. Шананнь үсн 

буурлтсн тер күүкд күн ҽрҽ ҽмтҽ бҽҽҗ. 

— Ҽмтҽл, — гиһҽд, Баатрдала тер күүкд күүнҽ толһаг чиклҽд хагсу кҿҿстсн 

амнднь бортхта чиидмг цутхв. Кесг цаг давснас хооран тер күүкд күн сергҗ, нүдҽн 

ҽрҽ секҽд, Баатрдала тедн хойриг хҽлҽв. 

— Эгчҽ! эгчҽ! –  гиһҽд, Баатрдала байрлад түүг дуудхла, Сендм чигн зерглҽд 

хаҗуднь ҿвдглн: 

— Бүрчҽ эгч, би Сендмв! – гив. 

— Сендм гинү?! Сендм, мини  кҿвүн... 

Сендм хҽрү үг келҗ чадсн уга. 

— Бидн кҿвүһҽн күлҽһҽд хоцрлавидн. хоцрсн бидниг иигх гиҗ сансн угавидн. 

Эндр ҿрүн зевсгтҽ арвн кедү күн ирҽд... – гиһҽд үгҽн таслв. 



  



 

 
— Эгчҽ! Эгчҽ! – гиһҽд, Баатрдала сандрад, дҽкн кедү дуудхла, тер нүдҽн 

дҽкҽд нееҗ, һарарн зүн уулын хадын үзг зааһад: 

— Хадт..,гиҗ ҽрҽ келҽд, ҽмсхлҽн хураҗ оркв. 

Хойр залу кесгтҽн оралдад, тер үксн улсин күүриг хадын оңһад оршулснла 

хамдан теднҽ ҿрчд килң-уур, хорн-ҿшҽн дегҗҽд буслад, "теднҽ ҿшҽг эрк биш 

авхвидн" гиҗ таңһрглв. Тиим кевҽр хоюрн күүрин хаҗуд кесгтҽн дун уга суув. 

Тиигҗҽһҽд Сендм түрүлҽд босч ҿдрин нариг аҗглад, йовий гиһҽд, Баатрдалаг 

татв. 

Баатрдала, седклнь зовснасв, аль килң-ҿшҽнҽсв, чирҽнь күрңтрн уласн кевҽрн 

босч зогсад, эргндкҽн аҗглад: — Хадт... гиҗ кҿгшн одак үгҽн күцҽҗ келҗ чадсн 

уга. Санхла, хадт ямр нег юмн бҽҽхнь маһд уга, хоюрн  одад хҽлҽй, — гиһҽд одак 

күүкд күүнҽ заасн хадт күрв. Хоюрн хадыг эргүлҽд негҗҽд йовҗ, хадас нег арм, 

нег сүк, нег балт олҗ авв.  

— Би эн армиг таньҗанав, – гиһҽд, Сендм армин ишиг илҽд: — Дорҗ ҿвгн ик 

армч күн болдг.Тегҽд намаг кҿвүтҽһҽн хамднь арм болвсрулҗ дасхсмн – гив. 

— Кҿвүнь кемб? 

— Церн гидг. Нег сар ҿмн үкҗ одла, – гичкҽд, Сендм дҽкч үг келсн уга. 

— Эн мана торһудт тулһрсн хар аюл. Бидн үүг мартҗ болшго болҗана, – гиҗ 

Баатрдала эврҽн сүк авад, армиг Сендмд ҿгч: — Ҽҽл ҽмтн бҽҽсн һазрин ҿҿр эргнд 

усн бҽҽх йоста, бортхдан ус немҗ авад йовий, – гив. 

Хойр залу бүтүһҽр урһсн хулсн зегсн дотраһур ҿмҽрҽн хҽҽһҽ йовҗ, нег һазрт 

күрхлҽ, хулсн дотр худг бҽҽҗ. Баатрдала худгин хаҗуд күрҽд, чочн тусад, ардан 

эргҽд: — Энд бас нег күн бҽҽнҽ, – гиһҽд дуудв. 

— Юн күн? 

— Күүкд күн, худгин хашан һаснд бүсҽрн ҿлггдсн бҽҽнҽ. Наар, хоюрн  татад 

һарһҗ үзий. 

— Деермчнр авч одла гисн одак күүкн эн болх, – гиһҽд, Сендм Баатрдалад 

дем болад, тер күүкиг татҗ һарһв. Хоюрн адһн-шидгн күүкнҽ һариг күлсн килһсн 

цулвриг тҽҽлҗ, яах-кехҽн медл уга менрҽд суув, дарунь Баатрдала ухан орсн 

кевтҽ чикҽн күүкнҽ ҿрчд нааһад чиңнҗҽһҽд; 

— А, бурхн! Энчн бас ҽмтҽ бҽҽҗ, – гиһҽд, күүкнҽ толһаг ҿвр деерҽн авад, 

аминь секҽд, чиидмг цутхҗ балһулв. Күүкн утар ҽмсхлҽн авч, хойр нүдҽн неехҽр 

седсн болвчн, нүдҽн секч чадсн уга, эцүстҽн бас ухаһан алдад, унтсн болв, 

Баатрдала түүг аҗглн хҽлҽчкҽд — Нүднднь элсн шора цацгдҗ оркҗ, – гиһҽд, 

нүдинь секҽд, келҽрн долаһад, түргҽд сууна. Эн цуг үүл-кергиг үзҽд, соньрхҗ 

суусн Сендм: —  Чи күүг ҽмлүлхдҽн ик мергн күн бҽҽҗич. Намаг иигҗ ҽмдрүлҗ 

авсн бҽҽнҽлмч, – гиһҽд икл байртаһар келв. 

— Эн күүкн ҽмдрхмн, үкшго ҽмтҽ күн бҽҽҗ, – гиҗ Баатрдала Сендмүр 

хҽлҽһҽд: — Ода эндҽс эртхн зҽҽлҗ йовий, —  гиһҽд, эврҽн күүкиг татад, үүрч 

авад, цааран алхв. Хоюрн үүрлдҽд, чирлдҽд, нег уул 

давад хҽлҽхлҽ, ҿмннь бүтү модта, булг уста нег һол бҽҽҗ. Баатрдала йовсарн бүтү 

цагдул* дотр ирҽд, күүкиг һазрт кевтүлчкҽд утар ҽмсхлҗ, ардас күцҗ ирсн 

Сендмд:" Энд баахн зуур амрч авад йовий, – гив. Күүкиг чиклҗ кевтүлчкҽд, 

бортхта чиидмгҽсн балһулв. Кесг цаг давсна хҿҿн күүкн арһулхн нүдҽн секҽд, 

Баатрдала Сендм хойриг үзн, ҽҽсн-эмҽсн бҽҽдлҽр ширтв. 

— А, чи сергсн ик сҽн болв – гиҗ Баатрдала байртаһар келв, — Энчн Сама  

биший?! Бурхн цох деед! – гиһҽд, Сендм бас байрлн: — Тиим: сергснчн үннҽр сҽн 

болв. Үкч одхм болву гиһҽд ҽҽҗҽсн билҽв. Ода чееҗм ууҗрв – гиҗ келв. 

Күүкн бас иткҗ ядсн хҽлҽцҽр тер хойриг селҗ хҽлҽһҽд: 

— Таанр юн улсвт? — гиһҽд зҿрг бҽрҗ сурв, Үннинь келхлҽ — түүнҽ бий, түүнҽ  

гер-бүлд учрсн хар аюл ода күртл чҽҽҗҽснь, түүнҽ нүднҽ цецкҽһҽснь ҽрлҽд уга 

боллта. 

— Чи намаг таньҗахшийч? Би Сендмв. Би чини ах Цернтҽ хамдан чамаг 

дахулад  наадулдг эс билү? Чи терүг мартҗ орквч? – гиһҽд Сендм сурв. 

— Бидн дҽҽнҽ һазрас зулҗ ирсн улсвидн, мини нерн Баатрдала, гиһҽд Баатрдала 

келн, хаҗудан суусн Сендмүр хҽлҽв. Эн цагт күүкн ора Сендмиг таньсн болад: 

— Сендм ах, – гичкҽд, Сендмиг теврҽд, усн-цасн болад уульв. 

— Уульҗ керг уга, – гиһҽд, Сендм күүкиг арһдад, Баатрдалаг хҽлҽһҽд: — Үүнҽ 

нерн Баатрдала гидг, цецн Дорҗ зҽҽсңгин һанцхн кҿвүн. Бидн хойр зовлң җирһлҽн 

хамцулсн ах-дү, ода Ик нутгиннь ардас йовий гиҗ тенҽд, тҿҿрч йовад, харһлдснь 

эн, – гив. 

— Тиим болхла, тадн хойр намаг аврч авсн гиҗҽнү? – гиҗ күүкн сурв. 

— Тиим, чамаг эн Баатрдала худгас аврч һарһсн күн. Үүрҽд энд авч ирсмн. 

Чини амнд ҽҽрг-чиидмг цутхҗ, чини нүднд орсн элсн-шораг тер келҽрн долаһад 

цеврлсмн, – гиҗ Сендм нег кииһҽр келв. 

— Тиим болхла, ачта болла, ахнр минь, – гиҗ тер күүкн Баатрдалаг ширтҗ 

хҽлҽхлҽнь, цел-цел гиҗ урссн нульмснь ут хар сурмсна заагар  

цүврҽд, шур улан хачрарнь бҿмбрлҗ дусв. Мини нерн Сама, – гиһҽд, тер күүкн 

Баатрдалад бийҽн таньлдулад, нульмсан арчҗ оркад, дотрк хорасн нег билцг 

һарһад, Баатрдалад ҿгв. Эрднь чолун нүдтҽ алтн билцг бҽҽҗ. Баатрдала тер билцгиг 

һартан авад, алңтрсн бҽҽдлҽр соньрхн хҽлҽһҽд: 

— Энчн мини экин билцглм, – гив. 

— Тиим, – гиһҽд, Сама батлад, ардаснь үгҽн залһад: — Ик нутг нүүһҽд йовсн цагт 

аав-ээҗ хойрм күнд ҿвчҽр кевтрт орлһнла мини ах цергт татгдад: "Бидн кезҽ чигн  

үкдг улс эн Орсин һазрт үксҽ бидн. Чи Ик нутган дахад, ҿвк деедсин нутг тоһстн 

Алта, Ик Зүнһартан хҽр. Ҿвк аавинчиннь келсҽр ик сҽҽхн һазр гидг юмн. Тенд 

нутг-нурһн дотран зол-җирһлтҽ йовхла, бидн үкв чигн һундл уга", – гисн билҽ. Болв 

би ахан үксн-ҽмдинь бас медхшив. Хойр медҽтнрҽн хҽлҽһҽ бҽҽҗ хайчкад, 

  яһҗ йовхв. Тегҽд хойр настанртаһан хоцрсн юмн. Экчнь нүүхин ҿмн ҿдр манад ирҗ 

эн билцг болн бас нег хүв закдл-бичгиг нанд ҿгч, чамаг ирхлҽ, һарарн бҽрүлҗ ҿг 

гилҽ. Тегҽд чини аав-ээҗин ҿвчн гҿңгрхлҽ, ардас хамдан күрҽд ирцхҽтн гиҗ заксмн. 

Болв орсин деермчнрт иигтлҽн тонгдҗ, аюл һамшг учрх гиҗ йир бодсн уга юмн, – 

гиһҽд, күүкн ҿврҽсн нег хүв закдл һарһад, Баатрдалад ҿгв. 

—А! Мини ээҗин эврҽн бичсн закдл энчн, – гиһҽд, Баатрдала ик байртаһар 

бичгиг секч хҽлҽв. Закдл деер иигҗ бичҗ: 

"Ээҗиннь әмн зүркн болсн дотрһу көвүн минь! Чи менд амулң Сама күүкнтә 

учрҗ эн закдлыг хураҗ авсн цагт хамг керг учриг бүрн медхч. Бидн чамаг күләҗ 

чадсн угавидн. Күләхин арһ чигн уга болв. Хәр орсин һазрт элкнәсн һарсн көвүн 

чамаһан хайчкад йовҗ гиҗ бичә һунд. Сама күүкн болхла, эзн аавчн медҗ чамд 

богдлн* авч өгхәр ург тогтсн күүкн, түүнә аав-ээҗнь чигн мөн чини аав-ээҗ болх 

юмн. Тер көгшн эдгхлә, ардас хамдан күрәд ирцхәтн, бидн таанриг Зүнһартан 

күләҗ суй". 

Баатрдала бичгиг хҽлҽчкҽд, мел ээҗҽн олҗ үзсншң болв. Ээҗнь тиим эйлдг  

дҿлҽкн ууҗм талвун*, бурхншң сҽҽхн седклтҽ күн билҽ. Туркин дҽҽнд йовхин нег 

ҿдрин ҿмн Ҽҽдрхн балһснд ирҽд, түүг үзҗ харһсн бҽҽҗ. Ээҗнь кҿвүһҽн эңк менд 

хорҗ ирхиг белг бҽрүлҽд йҿрҽһҽд, уульн-дуулн хоцрсн билҽ. Кҿҿрк, ээҗ минь, 

чамдан эрүл эңк күрсн болхнь бичгт бичсншң Зүнһар Ик нутгтан ҿргҽ герҽн бҽрҽд, 

"мини кҿвүн кезҽ күрҽд ирх билҽ?" гиһҽд сарвчлн хҽлҽҗ бҽҽхинь  санхла, Зүнһартан 

күрх эрчм зҿргнь нең батар кҿвчлгдв. 

Баатрдала Сама күүкиг удан аҗглҗ хҽлҽв. "Эн иргчин мини гергн болх күн 

гиҗий?" — гиһҽд эрк биш бодсн болдг болвчн, зуг күүкнҽ эн җирһл биш учрла 

харһсинь санад, һашудҗ һундв. Тегҽд арһул ормасн босад: — Сама! Ода бийчнь 

һҽҽвһҽй? – гиһҽд сурв. Сҽн, йир сҽн болв, гиҗ Сама Баатрдалаһур цҽс гиҗ хҽлҽчкҽд: 

— Баатра! Мана гер юн болсинь үзсн биз? – гичкҽд уульв. 

— Үзсн, эцк-эк болн дүүһинчиннь күүриг тана ҿмнк күрң хадын оңһад оршулҗ 

тҽвлҽвидн, – гичкҽд, кесгтҽн бҽҽҗҽһҽд: — Бидниг ирхлҽ, экчн бас ҽмтҽ бҽҽҗ. Тер 

кииһҽн хаахасн ҿмн "хадт" гидг нег амн үг ҽрҽ келв. Бидн "хад" гисн үгҽрнь хҽҽһҽд, 

хадын заагас балт, арм, сүк һурвиг олҗ авлавидн, – гиҗ Баатрдала цҽҽлһв. 

— Сама, зовҗ керг уга, – гичкҽд Сендм келхм-бҽҽхм гиҗ тодхад, эцүстнь зҿрг 

бҽрҽд: — Сама, ахчн, Церн, бас дҽҽнд ҽм үргдв, – гиҗ келв. Сама күүкн эн үгиг 

соңсчкад, доран ухаһан алдв. Баатрдала Сеңдм хойр ноолда бҽҽҗ, күүкиг ҽрҽ гиҗ 

сергҽв. 

— Сама, бичҽ ууль! Бийчн ода шиңкн һҽҽвһҽ болҗахла, ууляд-унҗад зовхла, му 

болх, – гиһҽд, хойр таласнь эвлҽд, урлдад келнҽ. "Тегҽд келх зав уга һазрт эн керг 

уга му зҽңгиг дегд эрт адһад келҗ оркув" – гиһҽд Сендм бийдҽн уурлад: 

— Сҽҽхн дү күүкм, бичҽ ууль, уульсар хҽрҗ ирдг юмн уга. Үксн күн үкв, ҿңгрсн 

керг ҿңгрв. Ода бидн эндҽс яһҗ ҽмд-менд һарч, Ик нутгтан күрх арһ һархла, яһҗ 

ээҗ-аавиннь ҿшҽг хҽрүлҗ авх арһиг бодх кергтҽ. Уульдг цаг биш. Зҿргҽн чаңһадг, 

батлдг цаг! – гив. 

Сама күүкнҽ чееҗд ямаран керг бодгдсиг меддг арһ уга. Тер ормасн босад 

Баатрдалан саадгиг шүүрн авч сумлад, хойр зун алхм зҽҽтҽ цагдул* деер суусн 

керҽг онлн харв. Хар керҽ хойр җиврҽн делгн, ҿҿд сумдн һарч удсн уга – һазрт 

унҗ ирв. 

— А, чи үннҽр мергн бҽҽҗлмч, – гиһҽд Баатрдала һҽҽхҗ бишрсн хҽлҽцҽр 

Самаг ширтв. 

— Үннҽр иим мергн күүг би эндр күртл үзҽд угав, – гиҗ Сендм чигн 

хаҗуһаснь үг хавчулв.  

— Нанд ҿврх юн бҽҽхви? Хҽрнь мини эцк нертҽ армч күн билҽ, шевнрин* 

бийҽн харсх церг дотр Дорҗ армч гидг цолта бҽҽҗ. Тегҽд бас туң мергн күн тҿлҽд 

баһасм саадг харвулҗ дасхсн билҽ. Ээҗм хархн баһасн цҿс зҿргтҽ зевсгин эрдмтҽ 

күн, балтыг ик сҽҽхн керглдг. Таанрин авч ирсн эн һурвн зевсг мана герин 

улмҗллт зевсг мҿн. Үлдҗ хоцрсн улсиг некч алҗ кудх гисиг медсн болхла, нег 

үлү аав ээҗ хойрм гемтсн эс болхла, бидн баахн саг-сергмҗтҽ бҽҽсн болхла, тер 

орс деермчнрт тиигҗ авгдшго билҽвидн, –  гиҗ Сама хҽрү ҿгв. 

— Эдниг ода келҽд чигн тус уга, бидн эндҽс Арш ламин аһуд күрх кергтҽ. Чи 

тер аһуг меддвч? Бидн эндҽс эртхн йовх кергтҽ, – гиһҽд Баатрдала келв. 

— Меднҽв, Би тадниг дахулад, тенд күргсүв, – гиһҽд Сама күүкн чигн босв. 

 

Арш лам тарһн махлюн цогцта, дүүрң улан чирҽтҽ, тогтун дҿлҽкн 

заңта күн. Тер аһун тҿв дунд ясад тҽвсн зузан-суудл деерҽн санамр дҿлҽкн сууҗ, 

барун һарин эркҽ хурһарн эркин товч үрлиг тоолҗах бҽҽдлҽр адһл уга нег-негҽр 

гүүлгҗ, арһта Равдна келсн үгиг седкл тҽвҗ соңсв. Тегҽд хҿҿннь бодлһшрсн 

кевҽрн: 

— Баатрдалад ямр нег аюл йовдл учрсн уга биз, болв яһад ода күртл эс 

ирҗҽхмб? — гиһҽд сурв.  

— Мини сансар, тер яһдг болвчн ирх, гичкҽд арһта Равдн үгҽн 

залһад: — Би түүнҽ ардас нааран һарлав. Хаалһдан хҽҽһҽд олҗ чадсн  угав. 

Санхла, ямр нег керг учрад, йовҗ эс бҽҽхий? – гив. Мел эн цагт  Арш ламин 

бичкн манҗ орҗ ирҽд: 

— Сама күүкн хойр кү дахулад аашна, – гив. 

— Түргн, түргн орул, – гиһҽд Арш лам байрлн эврҽн бас адһн босад, 

манҗиннь ардас үүдн тал алхв. Тер үүдн деер Баатрдалата харһлдн: 

—  Баатрдала, күрҽд ирвчи? – гиҗ ик байртаһар келн, эркҽрн ҽдс ҿгҽд:  

— Тенгр бурхна евҽл хҽҽрҽр аюл зовлң уга ут наста, удан җирһлтҽ  болҗ йов, 

– гиһҽд намчлн зальврв. Нег таласнь Равдн чигн үг хавчулҗ: 

— Таанрин ирсн үннҽр сҽн болв, — гиһҽд, Баатрдалан һариг атхв: — 

 Кемрҗҽн чамаг эс ирсн болхла, генткн талдан ямр нег үүл учрсмб? Лам 

геңгҽд юн гиҗ келхв, Зүнһарт бҽҽсн аав-ээҗдҽн ю келхв гиһҽд түрҗҽлҽ», – гиҗ 

келв. Эн цагт Сама күүкн ирҽд, Равдна һариг атхад:"Равдн ах", – гичкҽд, усн-цасн 

болҗ ууляд-хҽҽлҽд бҽҽв. 

 Баатрдала Арш лам болн Равдн хойриг нег зерг хҽлҽһҽд, Сама күүкнҽ 

гер-бүлд учрсн һуньгта йовдлыг нег-негҽр келв. Тер үгиг  соңсад, Равдна седкл 

уйрсн болвчн, ҽрҽ торад уульсн уга. Тер Саман толһаг илҗ:  

— "Уульснь керг уга, ода уульдг цаг биш, уульдг һазр чигн биш, күүг 

иддг барсин хумсн дор бҽҽх тҿлҽ биднд ода нульмсн биш, хҽрнь зҿрг- 

сүлд кергтҽ, – гив. Арш лам чигн хойр альхан хамдулад: — Сҽҽни орнд 

нҿҿрстхҽ! Сүмсн-сүлднь Зүнһартан күрч, эртхн күүнҽ, орчлнд тҿрх  болтха! — 

гиһҽд, зальврн даадхв*. Дарунь тер олыг суудлд залад, бийнь 

бҽҽр авад: — Юн гидг нүүлтҽ кергви? Хоцрсн нутгиг иигҗ алдг йосн 

хама, аль улс-гүрнд бҽҽхви? Орсмуд үннҽр тер һалзурхин түүлд тулҗ бҽҽнҽ. 

Үннҽр тер улсин кесн  эн нүүлтҽ үүлиг теңгр бурхн чигн күлцхн уга юмн. 

Лам геңгҽн келсн зҿвтҽ, орсмуд үннҽр  һалзурҗана. Соңсхнь, Иҗлин телтр 

хоцрсн улсиг бас керг һарһна гиҗ толһа болсн ҽмтиг бҽрҗ, хар герт дүрсҽр 

баршго  ял килнц уга эгл ҽмтн күртл тҿвлрүлн хҿрҗ, деермдж тонад, алҗ кудад 

бҽҽдг бҽҽнҽ. Орсин һазр биднд нег ҽмдин там болла. Бидн эндҽс эрк биш эрт йовх 

кергтҽ, – гив. 

— Тиим, бидн ода бүрдҽд ирсн болсар түргн белдвр кеҗ йовх кергтҽ, —  

гиһҽд лам Сендмиг нег зерг аҗглад: —Эн залуг би таньхшив. Кен гидг залув? 

— Сендм, шевнр күн, нанта ҽдл дҽҽнҽ һазрас орһад һарч ирсн күн, зам зуур 

харһад, уха алдсинь би олҗ ҽмдрүлҗ авлав, – гиһҽд, Баатрдала үгҽн залһад: — 

Дҽҽнд кҿлнь шавтҗ. Ода йоста сҽн болсн бҽҽнҽ, – гив. 

— Сҽн, ик сҽн, – гиһҽд, Арш лам ханлтаһар толһаһан гекҽд. Ормасн босад, 

Сендмин ҿмн ирҽд; — Шархичинь хҽлҽҗ болхий? – гив. 

— Болна, – гиҗ Сендм үкс гиһҽд кҿлин шархан тҽҽлҽд үзүлв. 

— Сҽн болҗ, сҽн болҗ, – гиһҽд, Арш лам Сендмин шарх эдгҗҽхиг үзҽд:     — 

Боорцгин көгҗ тәвәд бооснь сән болҗ, эс гиҗ эм-дом уга һазрт эн шархин 

хориг татна гидг амр биш. Эн кедү ҿдрт чи сҽҽхн амрад, шархан эдгҽҗ авх 

кергтҽ, мана йовх хаалһ хол, саад-беркшл ик, эрүл эңк бий цогц биднд хамгин 

чухл, – гив. 

 — Баатрдалаг уга болсн болхла, Сама бидн хойр йир үксн бҽҽх 

билҽвидн, – гиҗ
 
 Сендм шархан бооһад: — Эн боорцгин кҿгҗиг Баатрдала 

тҽвҽд бооҗ ҿглҽ, эс гиҗ би бас үүг меддго билҽв, – гиҗ лам 

геңгҽд келв. 

— Тиимий? Баатрдала үннҽр болҗана. Цецн Дорҗ зҽҽсң ухата цецн 

мергн, күүг боддг, олна оршиг боддг нойн болсар би түүг бишрдгҽр*, 

баршго нутг чигн түүг күндлҗ бишрдг билҽ. Тер Баатрдалаг һанцхн 

кҿвүм минь гиһҽд ик кемҗҽнҽ алтн мҿңгтҽ хамднь Равдн бидн хойриг 

энд үлдҽҗ, дахулад авч иртхҽ гиҗ заксмн. Ода Баатрдала ирснҽ тҿлҽд 

мадна аңхн алхмин үүл негт бүтв, дарунь яһҗ йовна гидг учр-бҽҽдлҽс 

үзхлҽ, мадна то бас немгдҗ бҽҽнҽ. Хуучна үгд күн олн болхла, арһ-ухан 

ик, күчн чигн ик болна гидг бишү? Болв девл захта, күн ахта гидгҽр нег 

күн толһа болх кергтҽ. Мини бодсар Баатрдала эцктҽһҽн ҽдлхн цецн 

мергн, арһ ухата, эрдм чадврта болсар тер толһа болтха, – гиҗ Арш лам келв.  

— Лам геңгҽн келснь зҿвтҽ. Бидн Баатрдалан үгиг соңснавидн, һалар 

ор гисн цагт  хҿршго, усар ор гисн үйд цухршговидн. Хамдан нег седкл, 

нег зҿрг бҽрҗ эрк биш эк нутгтан күрхҽр темций, – гиһҽд арһта Равдн 

Баатрдалаг итклтҽһҽр хҽлҽҗ: — Нег нутг нүүһҽд йовсн һазрт бидн кедү 

күн йовна гидг тиим чигн кецү керг биш. Ҿдртнь амрад, сҿҿднь йовсн 

чигн бас күрч чадх юмн. Болв мана  айн зам негнд хол, хойрт берктҽ, 

һурвнд дҽҽстҽ, Зҽ һолас Зүнһарин зах күртл таньдго нутг, меддго һазр. 

Тер чигн арһта билҽ, кедү түмн улашсн цергтҽ арңһу Солтан хан бҽҽнҽ. 

Нааран-цааран йовсиг деермдҽд, булаҗ авад заңшсн, мектҽ хар махлатн бҽҽнҽ. 

Бидн учрх күчр беркшлиг үлүцр бодҗ, сҽҽнҽр белдвр кех кергтҽ. Үлү кедү зевсг 

белдх кергтҽ, ода бҽҽсн селм, арм, балтас талдан чадхла, нег кедү бу белдх кергтҽ. 

Хулдҗ авсн чигн бас болна, – гиҗ келв. 

— Равдна келсн үг таасгдҗана, – гиҗ Арш лам зовлһан татад, бодлһшрсн 

бҽҽдлтҽһҽр: — Нег түмн һазрин хаалһдан күмс, күч, уна кҿлгнҽс эклҽд, аль  

чадхарн үлүц белдвр кех кергтҽ, – гив. 

 Аһун дотр нам-җим болҗ, цуһар гүн бодлһнд орв. Келлһн уга, эн күчр 

беркшлтҽ айн хаалһиг яһҗ йовҗ чилҽнҽ гидгиг кен чигн бодшго, бҽҽхин арһ уга 

билҽ. Кезҽ хҿҿннь Баатрдала, эрс зҿрг шуудснь илхн, тер үг эклҽд:  

— Би Равднта хоюрн нег кедү мҿр, кедү бу олҗ авхар йовна. Таанр геңгҽн үгиг 

соңсч, үлүцр саг сергмҗтҽ бҽҽҗҽтн! – гиҗ келҽд, цуһараһинь нег зерг аҗглад: — 

Бҽҽдлҽс үзхлҽ, эн орчмар* нег бҿлг деермчнр аҗллһ кеҗ бҽҽдг бҽҽнҽ. Иимҽс 

ҿдртнь селгҽһҽр харул зогсхин хамт сҿ болхла, таанр яһсн чигн аһуд хонҗ болшго, 

— гиҗ дҽкн давтн закв. 

Сама күүкн ҿр цҽҽхлҽ, заңшалын йосар аһун ҿмнк харһан цҿлд һарч, нум 

харвн* болвсрхин хамт орчн тҿҿрн*, саг-сергмҗтҽ аҗглн, аңхрҗ билҽ. Баатрдала 

тедн йовсн кедү ҿдрҽс нааран ямр нег сеҗгтҽ хардлһта бҽҽдл үүсҽд уга болвчн, тер 

кезҽдҽн иим саг-сергмҗтҽ бҽҽҗ, орчн тҿҿрин нег бут модн, нег бут ҿвсн нҽҽхлсиг 

чигн энддг уга болн эцк-экиннь хар-хортаһар алгдсиг бодхла, килң-хорслын очн 

ҿрч-чееҗд дүрлцн асч, арвн цаһан хурһнь эврҽн атхлдад, бүк бийднь эрчм-чидл 

немгдҽд, текин ҿвр саадгиг телтнлнь татна. Сама күүкн кесг удан нум харвн 

болвсрад ядрснь илркҽ. Харһан уңгд сууҗ амрв. Тиигхин хоорнд түүнҽ тҽркд* 

эңкр дотрһу эцк-эк хойрнь  эркн уга бодгдла. Эцкнь орчлң деер хҽлҽсн һанцхн 

күүкн гиҗ түүнд тиим дурта бҽҽсмн. Ахнь цергт бҽргдҽд йовснас хооран түүг 

кезҽд кҿвүн күншң хувцлад, ардан дахулҗ аду-малан хҽлҽҗ, аң-гҿрҽс авлдг бҽҽснҽ 

хамт 



  
эр күүнҽ кевл зокх гер ҿркин хату-кҿтү аҗл ахуг дахулад келгҗ бҽҽсҽр, түүг нег 

эр күүнҽ заң чинртҽ кү болһҗ. Эндр ҽҽҗ сандрх уга, алҗ нүдлхҽс буцх уга, аллдад 

туллдхас дҽҽлтрх уга зерг эрчүдин заң-ааль ода чигн кевҽрн хадһлгдҗ бҽҽһҽ. 

Сама кезҽ, альк ҿдр эврҽ бийҽн күүкн күн гиҗ күлҽҗ таньсан бодҗ олх уга 

юмн. Гитл тер нег ҿдриг мартад уга. Тер ҿдр ээҗнь түүг хаҗудан татҗ суулһад: 

"Сама минь, чи күүкн күнч, хуучна үгд "күүктҽ ҽҽлд күүнҽ зууч тасрх уга" гидг үг 

бҽҽдг, Дорҗ зҽҽсң кедү уда зууч йовулсн болн, бийнь бас золһад ирсн тҿлҽ бидн 

бодҗ үзҽд, болна гиҗ, аман ҿгсн юмн. Соңсхла, Баатрдала кҿвүнь эрдм чадврта, 

эцк-экҽн дурасн сҽн  кҿвүн гидг юм. Юн болв чигн күүнҽ орчлңд чи хал-зовлң 

уга, байр-байсхлңта ҽмдрхлҽ, эцк-эк болсн бидни седкл амрх юмн, – гиҗ келсн 

билҽ.  

 Сама тер үгиг соңсад уульв, нег цагт ээҗнь түүг арһдад: „Уульҗ, керг уга,  

хуучна үгд кҿвүн күн аав-ээҗиннь кишгиг эдлдг гидг, эн орчлңгин йосн, керв* 

талдан учр-шалтан эс һарвл, намртан күрҽд гиич кехҽр күүндсн юм", — гиҗ бас 

келв. 

Сама кедүн ҿдр, кедүн арвн ҿдр һуньрхлта* ҽмдрв. Тегҽд бас Баатрдала гидг 

ямр янзта күн болв? Үзҽд уга күүнд аваль болҗ, таньх уга ҽҽлд бер болна гидг 

ямр янзта ҽмдрл болх гиһҽд болна, гитл гиич болсн уга, Ҽҽдрхнд бҽҽсн Баатрдала 

туркин дҽҽнд йовсн болн Ик нутгнь Алта Зүнһартан нүүһҽд йовв. Ода эн хҽр 

орсин һазрт Баатрдалата учрв. Эннь бас урдын тҽвсн йҿрҽл болҗ чигн маһд юн 

болсн чигн тер Баатрдалаг сҽн  эр гиҗ бишрн тоосн болн эн кедүн ҿдр нең чигн 

дурсн санх болла. Эй! Күн гиҗ соньн юмн гиһҽд, Сама эврҽн инҽв. Яг иигҗ 

суутл, Серҗҽ күүкн күрч ирҽд: 

— Сама эгч, юуһан бодад иигтл менрҽд сууҗ оркв? Баатрдала ахиг одад үзх 

угай? Тедн негт хҽрҽд ирҗ оркн гинү? – гиснд кедүн ҿдрин турш ҽҽҗ-чочҗ, 

бачмдҗ-сандрҗ йовсн чееҗнь ууҗрв. 

 Хойр күүкн кҿтрлдҽд, байрлдн инҽлдҗ яг аһу тал йовх гиҗ бҽҽтл, тҿсркн шиг 

цагдул модн дотр нег күүнҽ баран үзгдҽд, уурад одв. Лавлад үзхлҽ, нег мҿртҽ күн 

хулхаһар энд-тендҽн аҗглн хҽлҽҗ ургш ирҗ бҽҽлҽ. Сама дҽкн-дҽкн лавлад 

хҽлҽҗ: 

— Шулун йов! Баатрдала теднд чимҽ ҿг, – гиҗ келҽд, эврҽн сахлг 

бүтү ҿвсн дотраһур далдлгдн йовҗ, тус зергднь күрҽд, негл үзн, түүг таньв. Яг 

тер му деермчн аавинь селмҽр чавчҗ алсн юмн. Сама түүг бодхла, килңгин һал 

күүкн чееҗднь дүрлзн асв. Тер саадган сумлҗ, кҿвчинь телтд татад, хар зүркиг 

шаһаҗ бҽҽһҽд  сулдхла. "Сурт", гисн дуута тер му эрлг мҿрнҽсн киисн унв. Сама 

ниссн метҽр хурдлн күрч, мҿринь бҽрҽд, бүтү ҿҿд орулн уйҗ оркад һарч иртл, 

Баатрдала Сендм хойр, ардаснь Равдн бас гүүлдҽд ирв. Равдн тер үкдлиг үзҗ 

таняд: — Семенов гидг яг эн. Хулха деермии кергҽр Ҽҽдрхнҽ хар герт 

насан чилҽх шахч бҽҽх күн. Шин ирсн закрач Бестов яг эн нүл-килнцтҽ 

деермчн-хулхачнриг хар герҽс сулдхн һарһҗ авад, үлдҗ хоцрсн ҽҽл 

ҽмтиг деермдүлн тонулҗ бҽҽх юмн, – гив. 

 "Яг эн деермчн аавим минь алсн юмн" – гиҗ хаҗуһаснь Сама 

күүкн үгҽн күцҽҗ келҗ чадл уга уульҗ оркв, Баатрдала Самаг нег зерг 

  аҗглад, хар цаһан үг келсн уга. Тер ямр нег юм бодсар кезҽ хҿҿннь: 

— Бестов негнд тушаласн татгдад*, Тербенков җанҗн йирңкҽ закрач болсн 

бҽҽнҽ. Тер мана торһудмудыг некүлҽд, алҗ кудсн ярһчн* – нег деерңкҽ, омрхг, 

тҽркнь кҿдлдг уга ҽмтн, тер угасн Бестовта зҿрцлтҽ бҽҽдг тҿлҽ бидн зҽрм талар 

ашлҗ болдг юмн. Нег үлү эн деермдҽчиг үкүлл уга ҽмдҽр бҽрҗ авсн болхла, хҽрнь 

биднд ашта бҽҽсн юмн, – гив. 

 — Би эн му һҽҽдциг таньна. Эн хҽлҽлһҗ бҽҽһҽд мини аавиг алсн тер күн мҿн. Би 

яһад хҽлҽҗ бҽҽһҽд ҿшҽһҽн авх угав? – гиҗ Сама күүкн бачмдсндан чигний, эс гиҗ 

Баатрдалан үгд дурн угацсндан чигний? – уурлсн кевҽрн нум-суман һазрт хаяд: — 

Үүг алсн хаҗһр болхла, би ялынь күлҽй, – гив. 

 — Ял күлҽх эс күлҽхин сурвр биш, – гиҗ Баатрдала адһм уга үгҽн тодрхалад 

тҽҽлврлн келтл, харулд бҽҽсн хойр күүкн гүүлдҗ ирҽд: 

 — Зүн сала, барун салаһар бүр ик церг һарад ирҗ бҽҽнҽ. Бидн негнт бүслгдҗ, – 

гив. 

Ода яахмб гисн хҽлҽцҽр ҽмтн цуг Баатрдалаг харҗ менрв. Баатрдала чигн бҽҽдл 

баахн му болсиг медҗ, тер доран эрс тасрхаһар: 

— Эн му һҽ бҽҽдл медхҽр ирснь келлһн уга болв. Одаһин бҽҽдлҽс үзвл, эн ирҗ 

бҽҽх цергчнр намаг бҽрхҽр һарч ирсн болх йоста. Иим бҽҽдл дор бидн кевҽн алдҗ 

болх уга. Арш лам, ламиннь кевҽрн бишлһлҽн кеҗ суух кергтҽ. Намаг нертҽ байн 

Дорҗ зҽҽсңгин кҿвүн мҿн, эцкиннь үлдҽсн алтн, мҿңгиг авхар балһснас бидниг 

дахулҗ ирсн юм гиҗ келх кергтҽ, – гиҗ олнд дҽҽсиг арһцх арһ-уха зааҗ лавтрха 

бҽҽршүлв. 

Тедн аһудан ирҽд, тҿвкнҗ ҽмҗҽд уга бҽҽтл, олн церг дахулсн цергин нойн аһуд 

орҗ ирв. Арш ламас бусднь* бүр босад, цергин нойнд йос күцҽдгҗ халучрхгар угтҗ 

бҽҽхҽн илдкв. Эн деерңкҽ авцта орс нойн күүг нег-негҽр аҗглн шинҗҗ, сүүлднь 

Арш лам деер харцан тҿвлрүлҽд: 

Уй! Лам, чи энд ю кеҗ бҽҽхмб? – гихд Арш лам эс тоомсрсн 

майгта:  Би лам күн, шаҗна үүл үүлдҗ бҽҽнҽв! – гиһҽд, ширҽ деерк тамһта бичгиг 

түүн тал түлкв. 

"Ҽҽдрхнҽ урдк нойнь бҽҽнҽ‖, – гиһҽд цергин нойн бичгиг үзн, хайҗ 

оркв. Түүгинь Баатрдала авч үзҽд:  

— Нойна шин хуучнд бас йилһҽн бҽҽдг ю? – гив. 

 — Хуцҗ керг уга, нернчн кемб? Юн гидг күмч? – гиҗ цергин нойн чирҽһҽн 

бирчилһв. 

— Баатрдала. 

 — А! Баатрдала гигч чи билү? – гиҗ цергин нойн деегүр авцта үгҽн 

эклҽд, Баатрдалаг мууха гигч харад, дҽкн Арш ламин үзг хандҗ:—Лам, 

чи орһсн, оольсн ҽмтсиг цуглулҗ авад, бурхн номин үүл үүлддг 

күмний? Эн Баатрдала цергҽс орһҗ ирсн күн гидгиг чи медх угай? — – гиҗ сүрдүлх 

майгта келнҽ. 

— Цергҽс орһҗ ирсн эс орһҗ ирсиг би туң сҽн медх уга. Гитл тер 

болхла, дотад-һазадт нер алдршсн байн – Дорҗ зҽҽсңгин кҿвүн гидгиг 

би таньна. Тер эцкиннь үлдҽҗ ҿгсн алтн, мҿңгиг авхар энд ирсн юм. 

Дахулҗ ирсн улс эдн болна, – гиҗ Арш лам аҗг чигн уга хҽрүлв. 

 — Тиимий? Кедү дүңгҽн алтн, мҿңгтҽ байн күмбв? 

 — Би түүг кедү дүңгҽ алтн, мҿңгтҽг тодрха келҗ чадх уга, – гиҗ, 

Арш лам цергин нойиг дормҗхн майгта харад, үгҽн залһҗ: — Мҽҽмҽ 

кеһҽд нег җил олсн алтн мҿңгнь Зҽ һолас эклн нег алхад, нег лаң мҿңг 

тҽвҽд йовхла, Иҗл һолд күрдг ик байн күн. Тер күүг күүкн Цаһан хан 

бас таньна, нүүһҽд йовх үйдҽн кҿвүндҽн хойр тулм алтн мҿңг үлдҽсиг 

кедүн ҿдрин ҿмн тана хаҗуд зогссн тер күн, кү дахулҗ ирҽд, шевнр 

Дорҗ гидг күүг гер-бүлҽрнь алад алтн мҿңгинь авч одсн бҽҽнҽ. Мини  келсн үг 

үнний? Худлый? Нойнтн, та ҿҿрк күүнҽсн эврҽн сурҗ үзтн, – гиҗ цергин 

нойиг дахҗ ирсн деермдҽчин толһач Горлов гидг ҿҿр-холд му нерн, мундр 

цолнь туурсн һҽҽг хорслтаһар харв. 

Цергин нойн хаҗуднь бҽҽсн деермдҽчин толһагчиг дахулҗ һарад, керг 

учрин үнн-худлыг сурхла, тер ҽмтн борлңнад, үнн үгҽн келх уга 

бҽҽлҽ. Яг иигҗ бҽҽтл, нег баһ деермдҽч күрч ирҽд: 

 — Шевнр Дорҗ гидг дунд зергин байн ҽҽл бҽҽсн юм. Тер ҿдр 

Карлов бидниг, дахулҗ ирҽд тер ҽҽлин дҿрвн ҽмиг алҗ, авдринъ 

хамхчад, алтн мҿңгинь авсн үнн юм. Эн биднд ахр шикр баахн мҿңг 

ҿгсн болн үлдсн тулмта алтн мҿңгиг эн һанцарн тер кевҽрн деед нойнд 

күргҗ ҿгнҽв гиҗ келҽд, авч йовсн юм. – гиҗ илчлв. Келлһн уга, тер эн 

толһачан аль эртҽс занн, хорсч ҿшҽһҽн авх завыг хҽлҽҗ йовснь илхн. 

Цергин нойн түүг нег зерг магтв. Деермин толһач Карлов эн бҽҽдлиг 

үзҽд, бийднь хар аюл учрх гиҗ бҽҽхиг седҗ, нойна ҿмн сҿгдн, алтн 

мҿңгиг Бестовта хувалцн авсн ялан тушаҗ, гемҽн һуув. Гитл, цергин  нойн 

түүнҽ геминь тҽвсн уга. Тер һҽҽг дорнь һанцхн сумар тоньлһҗ, 

алтн мҿңгиг хувалцсн кедү деермдҽчиг күлҽд, хар герт күргүлв. 

"Керҽ, керҽһҽн хар" гидг шиг эн һҽҽдүд кеннь чигн бүр хар саната, 

хулҗн мектҽ ҽмтс, эндр нег-негҽн алҗ бҽҽхнь, чик җурмиг мандлулҗ 

бҽҽх керг огт биш, хҽрнь эврҽ-эврҽннь аш-хорын зҿрцдҽс болҗ бҽҽх 

керг гидгиг Баатрдала тодрха медҗ, бҽҽх болсар адгта сҽн бүтмҗ болв 

гисн шиг цергин нойна ҿмн зогсч мҿкс йослад: 

 — Алдр иктҽ Цаһан хаана у кишг, уудм хормад багтхар нүүҗ йовл 

уга, хоцрсн ҽҽл ҿркиг алҗ кудсн ховдг шунха деермдҽчнриг эрс 

шиидкгсн тана зҿрг сананд би үннҽр бахтҗ бҽҽнҽв, та Цаһан хаана  үннч 

түшмл, ард-иргни түшг тулар мҿн. Бидн таниг күрҽлнҽ*. Танд харм  уга 

үннчҽр зүткнҽ, кемрҗҽн мини тер алтн мҿңгн олддг болвл, нег   кесгинь Цаһан 

хаанд, нег кесгинь Ҽҽдрхнҽ йирңкҽ нойнд, бас нег кесгинь эркм танд бҽрий 

гиҗ бодҗ бҽҽнҽв, — гиҗ лавтрхаһар келв. 

"Му күүнд сҽн кеҗ медх уга" гидг хуучна үг үнн юм. Би түүнҽ ялыг 

Тербенков җанҗнд медүлҗ, Бестовта хувалцн авсн алтн мҿңгичинь 

лавта олҗ ҿгий, – гиҗ ардан эргҽд: — Эндр эн хҽрнь һавъя* бҽҽһүлв. 

Эн бҽҽсн уга болвл, түүнҽ кесн ялыг илдүлхин арһ уга бҽҽсмн, — гиҗ 

толһачиннь мууг илдүлсн баһ деермдҽчин далар ташад, лачкнн инҽв. 

Хҽлҽхлҽ, тер баһ деермдҽч икл байрлҗ бҽҽхнь илхн болвчн, эрин 

майгар хувцлсн Сама Сендм хойриг дҽкн-дҽкн аҗглҗ, эврҽннь нүднд иткҗ 

ядҗ бҽҽх шиг болҗ бҽҽхиг үзҽд, ургш давшад, цергин нойна чикнд: 

— Эн му деермдҽчиг үннҽн келв гиҗ, нойнтн, та геминь тҽвҗ ҿгсн 

юмн. Мини үзсҽр, тер үннч болый гиһҽд танд үннҽн келсн уга, хҽрнь 

ҽмни арһд арһ бус кергин үнниг келҗ ҽмҽн аврхин хамт тана итклиг 

олый гисн тедү юм. Иим күүг иткхин арһ уга юм. Кемрҗҽн завшан 

харһвл, Цаһан хаана ҿмн таниг муучлн, гҿр нааҗ маһд уга, – гив. 

Цергин нойн күмсг зҽңгдн, кесг бодлһшргсар толһаһан докъяҗ, 

Баатрдалан үгиг зҿвшҽрҗ: — Чи үннҽр цецн күн, ачиг ҿшҽһҽр хҽрүлдг 

күүг би олн уда үзсн юм. Кемрҗҽн иим биш болвл, би аль кезҽнҽ 

Петербургин хотын хамһаллтын йирңкҽ закрач болдг бҽҽсн юм. – гиҗ 

тер дорнь одак баһ деермдҽчиг бҽрҗ күлүлҽд, хойр цергчҽр хар герт 

күргүлв. 

Эн ҿдрин үүл-керг Сама күүкнд зүүдн чигн шиг җирһлһн чигн ҽдл 

сангдла. "Тер аавим минь селмҽр чавчҗ алсн му эрлг эврҽн күрч ирҽд, 

мини һарт үкнҽ гиҗ кен бодсмб? Дҽкҽд мана гер-ҿркиг алҗ-кудсн эн 

деермдҽчнр мини ҿмн ирҗ үзх зҿвтҽ ялан үзҽд үкнҽ гиҗ кен сансмб? 

Би ода аав, ээҗ болн тҿрсн дүүһиннь ҿшҽг авла. Кҿҿрк, эн орс цергин 

нойн бас болмар күн бҽҽнҽ", – кемҽн* одахн Баатрдалан келсн үгиг 

бодад, һундх седклнь йир тҽвгдсн уга. 

Баатрдала орс цергин нойиг дахҗ, Ҽҽдрхн балһснд күрч ирв. 

Сҿҿһин харңһуд Ҽҽдрхн балһсн яг харңһу далд һазрт нҿҿрмлн кевтҗ 

бҽҽх аврһ том аратн шиг түүнд сангдна. 

Ҽҽдрхнҽ закрач нойна ордниг Баатрдала келлһн уга сҽн  медх юм. 

Урд Шуран аав энд аҗллдг бҽҽсмн болн залу баһ Баатрдала тер Шура 

күүкиг дахҗ, үрглҗд энд ирдг бҽҽсҽн  ода бодҗ йовна. Баатрдала 

тедниг ирм цацу харулын цергч ордна үүдиг нееҗ, тҿв икмсгҽр зогсв. 

Баатрдала ҽҽх, чочх чигн майг* уга ордна дотагш сунсн һуудмар* 

алхлна. Ҿмннь деңгин* герлд гилвксн ик теңкм* үзгдв. Орс цергин 

нойн Баатрдалаг тенд зогсаҗ оркад, эврҽн дотагш орв. Удсн уга, тер 

маштг бийтҽ, гесн-гүзҽнь цурдаһад унҗсн, махлюн тарһн, хар ҿңгтҽ 

орс хувц ҿмссн күүтҽ дахлдад һарч ирв. Буурл толһата, ик нүдтҽ, 

сҿрсһр ут сахлта тер медҽрсн орс күүг Ҽҽдрхнҽ шин закрач Тербенков 

җанҗн мҿн гидгиг Баатрдала тодрха таньв. 

— Баатрдала гидг чий? – гиҗ закрач нойн суудлдан сууһад, 

Баатрдалаг нег зерг аҗглад: — Ҿмн эңцд мана цергин нойиг алҗ оркад, 

орһҗ һарч ирсн йовдлан тодрхалх угай?! – гиҗ сурв. 

— Цергин нойиг алв гисн үг бүр худл үг, – гиҗ Баатрдала инҽсҽр 

закрач нойн мини тускар кедү дүңгҽ юм меддг болв гиҗ тоңшҗ үзх 

майгта: — Орс улсин тҿлҽ, Ик Цаһан хаана тҿлҽ һаңһн ҿргл һал далад 

орхасн буцх уга гиҗ андһарлад, бидн дҽҽнд мордсн юмн. Би мана 

хураңда  нойна келмрч болн дҽҽч таңһргнь юм. Би түүг кедүн уда үклҽс 

аврсиг ҿмн фронтын ҽрвн олн нойн меднҽ. Би түүг алх ямр чигн шалтан 

бҽҽх уга. Хармслтань, тер удаһин дҽҽнд мана хора икҽр автгдҗ, күнд 

хҿкрлт учрв. Би хураңда нойиг дахулад, ҽрҽ менд дҽҽнҽ талваһас һарч иртл, 

туркин тҿв сумнд орна гиҗ кен медхв? Би сергҽд, ухан орсн үйд 

би шавтсн цусн нҿҗг дотр кевтҗ бҽҽхҽн шиңкн медлҽ. Хаҗудан 

хҽлҽхлҽ, хураңда  нойн бас шавтсн кевтнҽ. Би түүг татад бҽҽтл тер ҽрҽ 

сергв. Тер нанд би болх уга болв. Кемрҗҽн ҽмд һардг болхла, эн нег 

хүв закдлыг экнртм күргҗ ҿг. Чадхла ҽмдрлин талар түүнд баахн 

туслмҗ үзүл кемҽн, кезҽ бичснь медх уга, нег закдл һарһҗ ҿгҽд, ҽмсхл 

хаасн юмн. Худл гивл, закдлнь эн бҽҽнҽ, – гиҗ Баатрдала цуснд 

будгдсн нег закдл һарһҗ ҿгв. 

— Закрач нойн закдлыг үзҽд: 

Чи яһад церг ҽңгдҽн буцх уга энд күрч ирсмб? – гиҗ сурв. 

Намаг нег татар экнр аврсн юм. Тер эцк-экчнь нүүһҽд  йовх үйдҽн 

чамд ик кемҗҽнҽ алтн мҿңг үлдҽсиг шевнр Дорҗ гидг күн хадһлҗ 

бҽҽнҽ гисн юмн. Би тер алтн мҽңгҽн авч, Ик Цаһан хаанд, Ик Цаһан 

хаана үннч түшмл закрач нойнтн, танд болн бусд нойнтнд татҗ, 

ҽмдрлин зам олый гиҗ бодсн болн бас нег кесгинь хураңда нойна гер- 

бүлд ҿгий гиҗ сансн юмн, – гиҗ үг таарулад, үнн юмншң урсхад һарв. 

— Тер татар экнр яһсмб? 

Нанта хамт ирҗ йовад, деермдҽчин сумнд үксн юмн. 

Закрач нойн кесг удан дун уга болҗ, одак цуснд будгдсн закдлыг 

дҽкн-дҽкн хҽлҽҗ бодлһшрна. Гитл, нег закдлыг аль эрт эрлгт одсн тер 

хураңда  нойн Баатрдалаһар поштнд тҽвүлхҽр ҿгсн закдл санҗ гидгиг 

тер эн насндан бодҗ олх уга гидгт Баатрдала иткнҽ. 

—Чини аавчнь кен гидг күмб, кедү дүңгҽ байн күмб? – гиҗ закрач 

нойн кезҽ хҿҿннь иигҗ сурв. 

— Мини аав дотад-һазадт нертҽ цецн Дорҗ зҽҽсң гидг күн, Цаһан 

хаанд кедүн уда баралхҗ гиичлгдн тоогдҗ йовсн түүктҽ болн хан түүнд 

кҿвүндҽн орс кел, үзг-бичг сурһх кергтҽ гиҗ аңхарсн бҽҽҗ. Иимҽс би 

хархн баһдан эн Ҽҽдрхн балһснд ирҗ, тана ҿмнк үйин йирңкҽ закрач 

хураңда  Казанскийин герт бҽҽрлҽд, орс кел сурсна хамт закрачин  зааврар 

эндҽс шуд ҿмн эңцд мордсн юм. Хармслтань, аавм тер урвсн 

хулха Увшд кҿҿгдҽд, арһ уга нүүҗ йовсмн болн йовх үйдҽн хаалһ-замд 

чилҽҗ, хҽр манҗд авч одад ҿгснҽс, һанцхн кҿвүндҽн үлдҽсүв, гиҗ кедүн 

тулм алтн мҿңгҽн үлдҽсн бҽҽнҽ. Гитл, Карловин деермдҽчнр тер мҿңг 

хадһлсн шевнр Дорҗиг гер-бүлҽрнь алҗ, мҿңгинь хоорндан хувалцҗ 

авсн гидгиг эн эркм дарһтн негт бҽҽцҗ тодрхалсн юмн, – гиҗ цергин 

нойиг хҽлҽв. 

— Эн үнний? – гиҗ закрач нойн цергин ноян харв. 

Үнн, — гиҗ цергин нойн тҿв зогсад: — Деермин толһачиг тенднь 

алҗ үлдҽсинь негт бҽрҽд, хар герт хашалҗ билҽ, – гив. 

Эн үгиг соңсад, һазр деер Ҽҽдрхнҽс ик балһсн уга, Цаһан хаана 

тҿрт нанас ик нойн уга гих шиг бҽҽсн Тербенков җанҗн чочсн шиг 

болҗ, сахлнь сҿрсҽҗ, кҿк нүднь уулин* нүдн болад оч. Баатрдала 

у тавнь ханҗ, тав деернь һарна гидгчлн: 

— Манҗ хааг маңһс гиҗ буру харад, Цаһан хааг сҽн гиһҽд зҿв харҗ, 

хҽҽрнднь күртхҽр үлдсн нутгиг дҽкч алҗ кудад бҽҽҗ болнай? Цаһан хан 

медхлҽ, кецү болх биший? Иим чигн учрас би эн дарһтна һардсн эрс тасрха 

аҗллһнд үннҽр бишрсн юмн. Терчлн тана һар дор иим итклтҽ, чадврта күн бҽҽхиг 

үзҽд, таниг нең чигн бишрн күндткх седкл тҿргдв. "Усна экн туңһлг болвл, адгнь 

туңһлг" гидг үг бҽҽнҽ. Эн бүкн нойнтн, та Цаһан хаанд үннч бҽҽҗ, тҿв чикҽр тҿр 

засгиг йовулснас салх уга юм, – гиҗ келснд дотран ҽҽҗ-чочҗ бҽҽсн цергин нойна 

бачмдсн седкл ҽрҽ тҿвкнҗ, чирҽ деернь инҽмсглл илрҗ, Баатрдалаг бахрн харв. 

— Ай, чи илүлҽд келҗ оркла, – гиҗ закрач түшмл ууҗртл кҿшҽд, шар сахлан 

имрҗ: — Казанский бидн хойр угас таньл улс, тер Цаһан хаана тҿлҽ ҽрвн олн аҗл 

кесн юм. Хармслтань, тер Бестовин хар гҿрт орад үкв. Гитл эндр Бестов чигн 

сҽҽһҽн үзх уга юмн. Би таанрин келсн эн герчҽр түүг яһсн чигн ҽмд һарһх уга юм 

– гиһҽд, үгҽн таслад, Баатрдалаг бас нег зерг харҗ: — Чи ҽҽх керг уга, чамаг 

чадврта залу мана орс улсин тҿлҽ күч-чидлҽн зҿрүлх йоста, – гив. 

— Тиим, – гиһҽд Баатрдала хармсн зовсн майгта үгҽн залһҗ: — Закрач 

Казанский үннҽр үксн гиҗий? Тиигхлҽ, түүнҽ күүкн Шура яһсмб? Би тедниг 

хҽҽҗ бҽҽнҽ, – гив. 

— Бидн бас хҽҽҗ бҽҽнҽ. Чи зовҗ керг уга, бидн түүг яһсн чигн олҗ чадна, – 

гиҗ закрач түшмл Баатрдалаг харад: — Чи лав түүнд дурлсн маһд, тиимий? – 

гив. 

Баатрдала толһаһарн докъялад, дҽкч үг келсн уга. 

— Чи үннҽр болҗ бҽҽнҽ, – гиҗ закрач түшмл Баатрдалаг нег зерг магтад, 

хаҗудан бҽҽсн цергин нойнд: — Бидн Баатрдалан алтн мҿңгиг эзн болад, олҗ ҿгх 

кергтҽ. Цаһан хаана итклтҽ алвтын ҽмн насн, эд-кҿрңгиг хамһалх бидни үүрг юм. 

Кедү түргн болхла, тедү сҽн, – гив. 

— Ачта болв, нойнтна харһлзлд чиң седклҽсн таалрхҗ бҽҽнҽв, – гиҗ 

Баатрдала ҽмҗн мҿкс йослв. Закрач нойн һаран хүрүлҽд: 

— Эн бидни күцҽснҽс зокх үүрг, – гиҗ үгҽн залһад: — Энд бҽргдҗ ирсн кедүн 

хальмг бҽҽнҽ, негнь зҽҽсң нойн күн. Эн ҿдр тедниг шүүҗ сурхин тҿлҽ чи биднд 

түңш бол! — гив. Баатрдала түңш болхар күлҽҗ суух зууран: "Негнь зҽҽсң гинҽ, 

зҽҽсң болхла, мини эцк биш биз? Оңдан бас тавн зҽҽсң бҽҽнҽ гидг. Хаана 

торһудын һурвн, хошудын негн, дҿрвдин нег зҽҽсң бҽҽнҽ гидг билҽ. Альньв? Кен 

медхв? Мини эцк болх йосн уга, үгдҽн цецн, буудан мергн, хҽршго-хальтршго 

зҿргтҽ, чадврта күн билҽ," – гиҗ бодҗ бҽҽтл, үүдн секгдҗ, харач хар 

сахлта, күдр том бийтҽ күн орҗ ирлҽ. 

"Мини эцк мҿн гиҗҽнү? ‖ – гиһҽд бодхта зерг Баатрдалан зүркнь "кирд" 

гиһҽд, махмуднь менрҽд одв. — Яһҗахнь энви? – гиһҽд дҽкн бийҽн дарҗ нҽрвчлн 

хҽлҽхлҽ, эцкнь мҿн болад бҽҽнҽ, тер бийҽн тҿвкнүлҗ, медгдҗ одаһас болһамҗлн 

ҿврҽсн альчур һарһҗ, кҿлсҽн арчад, эс медгч болҗ суухин зуур эн лав закрач 

нойна арһ-мекий? Эс гиҗ сананд уга токардлый? Аавм минь, йовсн күн яһад 

бҽргдҽд ирҗ бҽҽхмб? – гих метиг бодл уга бҽҽҗ чадсн уга. Тиигтл ик нойн орҗ 

ирҽд, бҽҽрндҽн сууһад: 

—  Нернчн кемб? Аль нутгин нойн болнач? – гиҗ шүүлтҽн эклв. 

— Мини нерн Дорҗ, шевнр нутгин зҽҽсң болнав, – гиҗ аавнь учүкн чигн 

ҽҽх-чочх уга эрс шуд хҽрүлв. 

— Таанр ю кеҗ эрс улсас урвн орһсмб? 

— Мана торһуд эк орндан эргҗ нүүснҽс биш үүнд урвсн-орһсн гидг сурвр йир 

бҽҽх уга. Бидн сҽн дурарн нүүҗ ирсн болсар мҿн сҽн дурарн нүүҗ хҽрх йоста. 

Мана деедс 140 җилин ҿмн күн-ҽмтн уга бҽҽсн Иҗл, Зҽҽд ирҽд, нутглҗ сууснас 

биш, орс улст орҗ ҿгхҽр ирсн биш юмн. Дҽкҽд келвл, Иҗл, Зҽҽд ирҗ нутглҗ 

сууснас хооран Дҿрвн Ҿҿрдин һулмт орн – Алта Зүнһарта хҽрлцҽһҽн йир таслсн 

уга, мҿртҽн бҿлг-бҿлгҽр нүүҗ ирх бую* нүүҗ йовх йовдл угасн бҽҽһҽтҽ керг. 

Үлгүрлхлҽ: Хо Ҿрлгин ардас хошуд Кҿндлң Увшин алвт ирҗ ниилсмн, бас найн 

җилин ҿмн мана шевнр нутг чигн энд ирсмн. Далн җилин ҿмн Аюка хаана кҿвүн 

Санҗав алвтан дахулҗ, Зүнһарт күрч бҽҽрлсн болн Аюка хан күүкн Сетрҗҽвиг 

Зүнһарин Зҿргт хун тҽҽҗд хатн болһҗ мордулсмн, һучад җилин ҿмн хҿҿдин 

Деҗд нойна алвт, арвад җилин ҿмн  Шеерң тҽҽҗин алвт түмн ҿрк ҽҽл Иҗл-Зҽҽд 

күрч ирсиг таанр сҽн меднҽ", – гиҗ Дорҗ зҽҽсң тууҗин бодьта кергҽр закрач 

нойна сурвриг хҽрүлснд нойн уурлҗ бачмдсн уга, хҽрнь җахшнсн һазринь 

мааҗад ҿгсн шиг таалмҗта сҽн байсңһу чирҽлҗ: — Сҽн, сҽн, – гиһҽд толһаһан 

гекнҽ. Эн чухм ямр учрви? Торһудмудыг ардаснь некч, хасг болн башкирмүдтҽ 

негдҗ, торһудмудыг кудҗ, Цаһан хаанд һавъя бҽҽһүлсн эн ярһчн эндр ирҗ бурхн 

седкл ҿвртн, бидниг ҿҿлһҗ, седкл-сананнь талар дегҗрн демҗдг бҽҽсн учрта гиҗ 

бодсн болвчн, ҽрҽ тиим биш, эдн бидни седкл-санаг мҿңк медхн уга. Үннҽр. Кедү 

ҿдрҽс нааран хантл амссн арсн-махна зовлң түүнҽ нег цагин цаһавр бодлыг бүр 

мҿсн замхрулв. Тер бий дүүрң шарх шавин ҿвдхиг тесврлн, нүднҽннь харциг 

закрач түшмлин бий деерҽс хаҗуднь зогссн түңшин бий деер шилҗүлв. 

— А! Энчн мини кҿвүн биший?! Баатрдала биший?! – гиҗ цецн зҽҽсң эцүстҽн 

кҿвүһҽн чухм таняд, чееҗнь ууҗрҗ байрлх бахтх седклҽр билхҽв. Хуучна үгд: 

байрлсн керҽ бҽрклнҽ гидг шиг тер Баатрдала гиҗ хҽҽкрх гитл, Баатрдала ургш 

алхн, цецн зҽҽсңгин ҿмн ирҗ, эврҽннь эцкҽн яг таньх уга юмшиг нүүртн зогсч: 

—Закрач тушмл келҗҽнҽ, суусн һазр зовлңта, соңссн һазр җирһлтҽ гидг шиг 

тана хальмгуд мана орсин Цаһан хаана ҿршҽл аврл дор бүс уга җирһҗ йовсндан 

седкл ханх уга, Алта Зүнһар гиҗ нүүһҽд эцүстҽн яһсмб? Зам зуур үкдгнь үкҽд, 

чилдгнь чилҽд, үлдснь манҗин амар орсн биший?! Би эн йовдлд икҽр хармсч 

бҽҽнҽ. Эн нег удаһин тууҗин эндгдл*, һашун һаслңта эндгдл юм. Эн тууҗин 

сурһмҗиг таанр мартҗ болх уга. Нег үлү зҽҽсң эрдм чадврта, холын харцта күн 

гидгиг эндр медлҽ. Кемрҗҽн үнн седклҽсн Цаһан хаана ҿршҽлд күртҽд хҽҽрнд 

багтад эндҽн бҽҽс гиҗ эргҗ ирсн болхла, бидн халунар угтҗ, сҽҽнҽр бҽҽршлх 

дарата. Кедүн ҿдрин ҿмн бидн үг-келҽн медлцсн угаһас болҗ танд баахн йос 

алдла, үүнҽ буруһим тҽвтн. Ода би Цаһан хаана ҿмнҽс 

таанриг Иҗлин телтр авч одад бҽҽршүлхҽр тогтв, – гиҗ закрач түшмлин үгиг 

орчулҗ соңсхав. 

Цецн Дорҗ зҽҽсң чухм ямр-ямр керг болсиг медл уга хоцрв. Тер йиринҽс орсин 

Цаһан хаана ҿршҽлд күртҗ, хоорнднь багтый гиҗ келҽд уга юм. Тер Баатрдалаг 

занҗ, хорссн харцар харҗ: "Кезҽ чигн үрдг нег атх ясн, хама чигн асхрдг нег балһ 

цусн, би үксн чигн орсин Цаһан хаана ҿршҽл хҽҽрнд күртхҽн медҗ бҽҽх уга" – 

гиһҽд, Баатрдалаг "зүркн уга, цусн уга, чи мини кҿвүн биш" – гиҗ харав. 

Закрач түшмл цецн Дорҗ зҽҽсңгиг нег зерг болһаҗ харсн чирҽнь тер доран 

хүврҗ: — Эн юн гиҗ келҽд иигтлҽн уурлҗ бҽҽхмб? – гиһҽд, хҽврһдҽн эргҽд, 

Баатрдалаһас сурв. "Юмн уга", гиҗ Баатрдала аҗг чигн уга эцкҽн нег харад:" Би 

угас Цаһан хаанд үннчҽр зүткҽд ирсн юм. Кедүһҽр Увшин алвдлһ дор нүүсн 

болвчн, хаана ҿршҽл аврлыг мартх уга эргҗ ирсн юм. Үүнд ямр буру бҽҽнҽ? Би 

Цаһан хаанд баралхҗ, таанрин нанд һардсн йос бус аҗлһиг заалднав гиҗ бҽҽнҽ" – 

гиҗ орчулв. 

—  Иим кергий? – гиһҽд закрач түшмл үүднҽ харулыг дуудҗ, авч йовтха гисн 

майгта һаран докъялад, лачкнн инҽв. 

Ҿвсн ноһан шууралад урһсн Иҗлин кеер талар дҿрвн мҿрҽр татулсн дҿрвн 

тҿгҽтҽ орс тергн җирҗгнн тҿгҽлнҽ. Тергчнь цергч күн, тергн деер закрач түшмлин 

шаңнл болн зергд күртсн Баатрдалаһас талдан түүнҽ эцк цецн Дорҗ зҽҽсң сууҗ. 

Тер бий дүүрң шарх шавин зовалһн болн нҿр-хоол хасгдснас болҗ эцҗ хатад, 

хойр нүднь ухрхадан шигдсн болв чигн, алс холдк нутг-нурһнас эклҽд болтл тҿрсн 

аав гиҗ бийинь күлҽҗ таняд уга эн кҿвүн күртл эс бодх юмн уга йовна. Кҿҿрк, аав 

күүнҽ седкл гиҗ тиимий? Тер бас эврҽн медх уга, кҿвүнҽннь кҿдлц бҽҽдлҽс үзвл, 

ямр нег саната зҿрлһтҽ болад зҿрүдҽр тиигҗ бҽҽх шиг седгдх тҿлҽ юунд кҿвүһҽн 

тиигҗ харасн билҽ гиҗ нег баахн зуур бийдҽн һундрхна. Мини кҿвүн сҽн залу 

болх йоста, тиигҗ орсмудын ҿмн чҿклцҽд гүүдг күн биш, эр залу эврҽн бодлта 

йовҗ бҽҽл уга яһна гисн бодл седклднь ҽмлх дутм Баатрдалаг улм-улм итклтҽ 

харна. 

Зҽҽсңгин барун һар талнь сууһа күн болхла, хошуд Батболд гидг идр наста эр. 

Тер нүүдлин цуувд цецн зҽҽсңгин нутгин ҿҿрлцҽ йовҗ бҽҽһҽд, ик шуурһнд дҽҽснҽ 

һарт зҽҽсңтҽ хамдан орҗ. Бүсгнь* бас дҽҽснд олзлгдсн бҽҽнҽ. Тер ода цеңкр кҿк 

оһтрһу, целгр ноһан тал ниилсн зүн бийин теңгрин хаяг баралн: "Тенд яһҗ күрхв?" 

– гиҗ бодад, бҽн-бҽн сана алдҗ сууна. Тиигхдҽн бас зҽҽсң нойна онц байрлңһу 

йовхднь һҽҽхҗ тҿрҗ: "Орс нойнас ямр ҿршҽл олсн болв энчн? – гиһҽд бодна. 

Батболдын барун һар талнь цорс залу Нимҽ сууна. Тер эң маңната, ик хар 

күмсгтҽ, лоһхр шилтҽ, ҽҽмҽр том күн. Җил бүр нутгиннь маңна бҿк болҗ бҽҽсн 

залу болна. Зүн ээм деегүрҽн Баатрдалаг хая, му нүдҽрн харҗ бҽҽхнь: "Темҽн — 

давснд, торһуд – күүкҽд", – гиҗ эн 

зҽҽсң нег торһуд нойиг олҗ авад, иигҗ байрта йовдг болву? Чини үздг нариг 

бидн чигн бас олҗ үзх юм гисн шиг үзн ядсн харцар зҽҽсң нойиг харна. Тергнҽ ард 

бүрн зевсглсн хазг генткн учрх аюлас сергҽлн,  бууһан чаңһ атхад, саг-сергмҗтҽ, 

ҽмтнҽ үг-күр, үүл-аҗллһиг аҗглн йовна. 

   Тергн уулын белҽр ҿгсҽд һарла. Мҿрднь усн-цасн болад кҿлрсн болсар 

Баатрдала тергчиг татад: "Баахн арһул йов!" – гиҗ закв, "Җҽ!" –  гиҗ тергч тергҽн 

арһулдхад, Баатрдалата зоогдх саната: "Дарһтн, та мана орс келиг яһҗ иигҗ сҽҽхн 

сурсмб?"– гиҗ сурв. 

—  Сҽн сурҗий? Би ода болтл эврҽн орс кел, үзг-бичгиг бас сҽн сурад дүүрҽд уга 

гиҗ боддг юм", – гиҗ Баатрдала кезҽ хҿҿннь иигҗ келхд:  

— Та үннҽр дару кичҽңгү күн бҽҽнҽ", – гиҗ тергч Баатрдала тал эргҗ:  

— Бидн орс күн эврҽннь номан бас медх уга бҽҽтл, та мана келиг тиигҗ сҽҽхн 

келҗ, мана номиг тиигҗ сҽҽхн бичҗ чаддг бҽҽнҽ. Та шиг  иим күн татар, хальмг 

бҽҽтхҽ, мана орс күн дотр бас цҿҿкн юм", – гив.  

"Арш лам, Равдн ахта яһҗ бҽҽх болв, намаг күлҽһҽд үкч бҽҽлго яһна? – гиҗ нег 

зав хҽлҽҗ бҽҽһҽд, эн хойр зольгиг тоньлһҗ, аав болн аавтань хамт йова эн хойр 

күүг аврн, эндҽс эртхн гетлх гисн бодлд бҽргдсн Баатрдала кезҽ хҿҿннь орс 

цергчин далар ташад: 

— Би эн кел, бичгиг үннҽр амр сурсн биш, – гив. 

—Амр сурсн биш гинҽ? – гиһҽд орс цергч улм чигн соньрхх седклтҽ Баатрдалаг 

ширтҗ, яһҗ сурсан келҗ ҿгхиг күснҽ. 

        — Би хуучн Ҽҽдрхнҽ закрач түшмлин хатнд шев болҗ, нҽҽмн җилд 

заалһад, ҽрҽ сурсн юм. 

         — А! Тиимий? – гиҗ орс цергчин хойр нүднь тҿгргтҗ, амнь аңһлзад,  

кесгтҽн чүлчрҗ бҽҽһҽд:  

— Эңгин күүнҽ күүкд закрач түшмлин хатнар  ном заалһҗ чадхий? Үзхлҽ, та ик 

нер-тҿртҽ байн-нойн күүнҽ кҿвүн болх йоста, – гиҗ эврҽннь үгдҽн эврҽн байрлн 

кҿҿрв. 

―Чини үг келлһн уга зҿв, мини эцк нертҽ байн күн, Ик Цаһан хан  чигн түүг 

таньдг юм, – гиҗ Баатрдала үгҽн хүврүлҽд: — Байн гидг нег сҿҿһин шуурһн, баатр 

гидг нег бууһин сумн гиҗ мана торһудмуд келдг  юм. Мини аав эн үгин учриг бас 

медх уга ода болтл тенҗ йовх учрта,  – гиҗ келв. 

Урдк закрач түшмл нег сҽн күүктҽ билҽ гиҗ келлцдг юм, – гиҗ  тергнҽ ард суусн 

хазг тҿрсҽд босч ирн, Баатрдалан хаҗуд сууһад: —  Тиигвл, тер күүкиг бас таньна 

гисн кергий? – гиҗ сурв. 

 — Таньх уга яһдг билҽ, – гиҗ Баатрдала эс тоомсрсн бҽҽдлтҽ одак  орс цергчиг 

харҗ авад: — Нернь Шура гидг юм, намаг цергт йовад  ирхлҽ, тер күүкн уга болҗ 

оркҗ, – гив. 

—Э, э, нернь Шура гиҗ соңссн юм. Цҿлгдсн эцкҽн хҽҽһҽд, эктҽһҽн  хамт йовсн 

гидг юм, – гиҗ одак цергч эр келв. 

 Мҿрн тергн нарн җирһхин дүңгҽд Иҗл мҿрнҽ эрг деерк нег бичкн  тосхнд орҗ 

ирв. Гитл тедн хотна улсин герт хонл уга, хотна захдк кҿк  шивр деер тергҽн 

һарһад, мҿрҽн идүлҽд хонв. 

Асхни цҽ чанҗ, бичкн хагсу күмсҽн идн, хойр хазг босч ирҽд цецн зҽҽсң болн 

бусд хойр ҿҿрдин кҿлиг холвн чҿдрлҗ оркад кевтцхҽв. 



 
 

  

Цецн зҽҽсң оһтрһун оддудиг тоолҗ, нүдҽн аньл уга кевтнҽ. Тер Баатрдала 

"чадна"  гиҗ бодвчн, бас "зеткрлҗ йовхий?" –  гиһҽд бодна. Тиигтл миңһн хҿҿнҽ 

хотна чинҽн хар үүлн сариг бүтҽнҽ. "Эн хошуд цорс хойр толһаһан тҽвн нҿҿртҽн 

чивдгнь санан уган сҽҽрм тарһн гидг эн бҽҽҗ", – гиһҽд  харҗңнн унтҗ бҽҽх хойр 

залуг зҽҽсң харҗ кевтнҽ. 

Тиигтл генткн сур-сур гисн Баатрдала кҿлднь ирҗ сууһад, тушаһинь сулдхн 

авхднь цецн зҽҽсң "яһий гиҗ бҽҽхнь энви? Эн чухм тер хойр земсгтҽ цергчҽн 

унтулҗ оркадий, үкүлҗ оркадий?" гиҗ дотран бодсар: 

—  Эй, бос! Кҿлдк чҿдричинь тҽҽлҽд бҽҽтл, яһсн үксн шиг унтдг ҽмтсв? Гүрт 

бос! – гиҗ хаҗудк хойран дуудҗ серүлҽд, кҿвүнҽннь һариг атхҗ, ҽрҽл уульсн уга.  

—  Җҽ, түргн болый,  кедү түргн болвл, тедү сҽн, – гиҗ Баатрдала аавинннь 

һариг сулдхад: — Үгҽн дҽкҽд күүндий. Аав, түргн! – гиҗ келҽд, цааран йовҗ, 

дҿрвн мҿр кҿтлҗ ирҽд, тергнд зүүв. Эн үйд Батболд боссн болв чигн, бух күзүн 

Нимҽ босх уга: — Иим харңһу сҿ босад, хама одхв? гиҗ оцарлн кевтнҽ. 

Баатрдала түүг татҗ босхад: 

— Чи йовхий? Угай? Чамта  зуурлдад бҽҽдг цаг бҽҽх уга, – гиһҽд  юмсан тергн 

деер һарһҗ йовдг деер һархла, Нимҽ тегҽд ирҗ ямр керг болсиг җиңхн медсн 

болтл адһн-яарн тергнд давшн һарв. 

Тергн ирсн замарн гедргҽн эргҽд, уулын белҽр түрглү орв. Баатрдала тергчин 

суудлд лавлн сууҗ, тергнҽ җолаг хойр  һарарн атхад, уулын замд кичҽңгү 

болһамҗта йовна. Түүнҽ ард суусн бух күзүн Нимҽ генткн бҽҽрҽн соляд, 

Баатрдалата зҿрцн сууҗ: 

—  Мергн дү, нернчн кемб? – гиҗ үг эклҽд: — Хасгин һарт орсн тер ҿдрҽс 

эклҽд үкхҽс талдан һарх зам уга болв гиҗ бодсн юм. Гитл хасгуд бидниг алсн уга, 

кедүн сар хадһлҗ бҽҽһҽд, орсмудт тушаҗ ҿгв. Ҽҽдрхнд ирсн тер ҿдрҽс эклҽд 

орсмуд бидни арс-махиг ҽмдҽр ҿвчхд күрв. Тиигҗ зовлң үзҗ бҽҽснҽс, кезҽ чигн 

үкдг ҽмн эс биш, үкдг болхла, эртхн үкхлҽ болдг билҽ гидг бодлас оңдан бодл уга 

болсн юм. Үннҽр, иигҗ бодҗ бҽҽснҽс биш, эндр орсмудын хар саврас иигҗ 

мҿлтрнҽ гиҗ бодҗ үзсн уга юм. Эн цуһар чини ач буйн, – гиһҽд келҽд, түүнҽ 

хоолнь сарҗңнн, кҿвчнь сулдсн шиг болв. 

—  Нимҽн келдг зҿв. Мергн дү минь, чи эндр бидниг иигҗ эс аврсн болвл, бидн 

кезҽ нег ҿдр орсмудын һарт үкнҽ гидг ил керг, – гиһҽд цорс Батболд чигн үг 

хавчулн, ҿҿрдҗ сууһад: — Үнниг келвл, асхн унтх күртлҽн чамаг орсин баас 

доласн торһудын зальха гиҗ бодҗасн болн зҽҽсң нойиг чигн чамд билдүчлҗ* 

бҽҽнҽ гиҗ дотран хараҗ бҽҽсн юм. Эн муңхг бодлыг тҽвҗ ҿгич, дү минь. Ода 

таньлдий. Нернчн кемб? – гив. 

Мини нерн Баатрдала, – гиһҽд, Баатрдала ардан чигн хҽлҽсн угаһар: — 

Таньлдад күүнддг цаг дала, эдниг келҽд ю кехв, ахнр минь, – гиһҽд, мҿрдҽн 

шавдад шугшулна. Эн үйд үг дун уга суусн цецн зҽҽсң ода мини келх цаг болв 

гисн шиг үг ҿлгҗ: 

—  Ҿҿркчн тадн хойрт келҽд йовдг мини му кҿвүн Баатрдала! Би чигн 

бас тадн хойрта одахн кҿвүһҽн  элдв мууһар санҗ йовсн юм. Гитл ода 

нанас үлү байрта күн уга. Кҿвүтҽһҽн ҽмд-менд учрҗ, кҿвүнҽннь ач-тусар 

орсмудын һарас мҿлтрҗ, кҿвүтҽһҽн хамт Ик нутган темцҽд йовна гивл, мини 

ҿтлсн ҿрч-чееҗ омг-бахтлар билхҽҗ бҽҽнҽ, – гиһҽд шарх-шавар дүүрсн бийҽн 

ҽрҽ эргүлн: —   Эндҽс яһҗ эртхн йовхас талдан ю чигн келҗ керг уга, – гив. 

Мҿрн тергн удсн уга, матьхр-татьхр шавр бальчгта замар кесг йовад, нег хар 

усна кҿвҽд ирҗ зогсв. Баатрдала тергнҽс ҿсрн бууҗ,  тергҽн һарһад: 

— Җҽ, ахнр минь, түргн бол, эн тергиг хар уснд түлкҽд чивҽҗ 

оркий, – гиһҽд тергнҽс ахр-чикр юмсан буулһв. Батболд Нимҽ хойр 

чигн цецн зҽҽсңтҽ ҽдл шарх-шавта улс болв чигн, насн баһ, цҿсн дүүрң 

улс болсар Баатрдалад дем болҗ, иигтл-тиигтл тергиг хар һолд түлкҗ 

орулад, мҿрдҽн эмҽлцхҽв. 

Баатрдала хойр хазгин бууг авч, негинь Батболдт, негинь Нимҽд ҿгҽд, ааван 

мҿрнд сүүвдн мордулн, тедниг дахулад, сҿҿһин бүтү харңһуд Арш ламин аһун 

үзг одв. 

 ...Зүн үзгҽс мандлсн ув улан нарн Уралын уулын ораһас ааҗмар деегшлҗ, 

хан делкҽг гегҽрүлв. Ҿрлҽ нарна цацрх туяг угтад, эн балр бүтү уулын нҽрхн 

замар кедүн мҿртҽ улс ургш йовна. 

Ҿмн йовснь Арш лам болн цецн Дорҗ зҽҽсң хойр. Теднҽ ард Сендм болн бух 

күзүн Нимҽ хойр аца-барата кедү мҿр кҿтлсн йовцхана. Түүнҽ ар бийд Батболд, 

Арш ламин бичкн манҗ болн эр күншң хувцлсн Сама Серҗҽ хойр күүкн йовна. 

Сҿҿни турш зам кҿҿһҽд, эцҗ ядрсн болтл Серҗҽ күүкн генткн эвшҽһҽд: 

— Баатрдала ах ода яһҗ одсн болв? Эртхн шиг нег һазрт бууһад амрвл болдг 

билҽ, – гив. 

— Хҽрнь гиһич! – гиҗ Сама күүкн седкл тҿвкн биш бҽҽдлтҽ үгҽн залһад: — 

Аль нег ҿдр тогтсн һазртан бидниг күлҽҗ бҽҽдг күн эндр юн болсн болх? – гиҗ 

келв. 

— Сана зовҗ керг уга, – гиҗ дахлдҗ йовсн Батболд үг хавчулн: — Баатрдала 

болдг залу чигн. Тер бидниг күргхҽр йовҗ бҽҽсн хойр хазгиг алҗ, Иҗлин уснд 

тҽвҽд, бидниг аврн һарһсн ҿдрҽс эклҽд, эндр болтл түүнтҽ хамт йовхдан би түүг 

цҿс зҿргтҽ, арһ-ухата залу чигн гиҗ  таняд бишрҗ йовна. Таанр зовҗ керг ута, 

түүнд ямаран чигн сурвр учрх уга юм, – гив. Үнн чигн юмн. Иҗлҽс мордҗ, Зҽ 

һолыг һатлтл, кедү ҿдр, кедү сҿ бүр амрлт уга йовсн юмн. Зҽ һолыг һатлснас 

хооран хурдн тавардхн, ҿдртнь амрад, мҿр-унаһан цадхҗ, сҿҿднь йовдг болла. 

Урал  уулын шидрҽр нег кесг хасгуд нутглҗ бҽҽдг болн хулха деерм икин тҿлҽ 

Баатрдала ҿдртнь харул манад зогсч, эргндк бҽҽдлиг аҗглҗ йовдг болн сҿ 

болхла, улсин ҿмн орҗ, зам хҽҽһҽд, түрүнд йовдг мҿн. Түүнҽ эцҗ ядрсн бҽҽдлиг 

үзҽд, Сама седкл зовх болвчн арһ уга. 

— Җҽ, цуһар шамдс гиһҽд йовий, – гиҗ ҿмн йовсн цецн зҽҽсң  хооран эргҽд: 

— Ҿмн нег харһа модта ик һол бҽҽнҽ. Ҿвсн, усн чигн ик сҽн юмн. Баатрдала лав 

тенд күлҽҗ бҽҽх, –  гив. Ҽмтн мҿрҽн шавдад, 

37 



 

  

38 

түргдс гив. Сендмтҽ хамдан йовсн Нимҽ  хойр бийин уул хадыг аҗглсар:

 — Яг мҿн, биднд талдан керг эс токалдвл, маңһдур Уралын уулыг давҗ 

оркна – гиҗ замин хойр бийд хая-хая үзгдх күүнҽ үкдл, малын ясыг заасар: – 

энчн ода бидни йовж ҿңгрсн һазр, бидн цаһан сарин арвн тавнд энд ирсн мҿн. 

Эн уул бүр цав цаһан цаста бҽҽсн болн ҿмнк Уралын даваг башкирмүд, хасгуд 

хаасн болсар бидн энд хойр ҿдр хаагдад эцүстҽн нег удан үкч-ҽмдр дҽ кеҗ, давҗ 

һарсмн. Бас баһ биш күн, мал үксмн, – гиҗ ик нүүдлин тускар эврҽннь үзҗ 

соңссн зүүлмүдҽмн келҗ йовна. Иигҗ йовтл, ҿмнҽснь Баатрдала арһта Равдн 

хойр тосч ирҽд харһлдн: — Уралын даван күртл ҿмн ҽмтҽ юмн бҽҽх уга, 

бидн энд нег ҿдр ҿнҗҽд, амраһан авч, мҿр-унаһан цадхҗ авад йовсн 

чигн гем уга чигн бҽҽнҽ, – гив. 

Тиигвчн болна, – гиҗ цецн Дорҗ зҽҽсң зҿвшҽрв. Гитл тер ямр нег юм бодҗ 

олсн шиг генткн Баатрдалаг дуудад: — Кедүн арвн ҿдрҽс нааран бидн аюл зеткр 

уга менд сҽҽхн йовад ирлҽ. Үүнд седкл ханҗ, сермҗҽн алдҗ болх уга, – гиҗ 

закв. Тер ҿдр ямаран чигн сурвр үүссн  уга, арһта Равдн, Батболднрин алҗ ирсн 

гҿрҽснҽ махиг чанҗ идҽд, оларн икл байрта ҿңгрүлв. Асхни күрҗңнн ассн  

һалын кҿвҽд дуһрн  сууһад, цецн Дорҗ зҽҽсңгин келсн Зүңһарин тууҗиг 

соньрхн соңсцхана. Тиигҗ суутл, харулд йовсн бух күзүн Нимҽ ҿвгҽрсн нег 

хасг эриг тууһад авч ирв. Тер ҿвгн эн улсиг медх уга болсар ҽмнҽ тҿлҽ һазрт 

сҿгдн киисч:   

 

— Таанрас эрий. Намаг яһсн чигн  бичҽ орст тушаҗ ҿгтн. Бичҽ Солтан хаанд 

тушаҗ ҿгтн. Би дурта таанрин боол болый. Йов гисн һазрт йовҗ, су гисн һазрт  

сууҗ, ке гисн аҗлытн үннч шудрһар* күцҽй, – гиҗ келв. Цецн Дорҗ зҽҽсң түүг 

һалын герлд болһаҗ харад: 

— Чи ямр күмбч? Ю кедг күмбч? –  гиҗ сурв. 

— Би хасг күмб, урд Солтан хаана һар дор цергин алв хааҗ бҽҽсн 

юмн, гитл Солтан хаана кҿвүн экнр-кҿвүдим алҗ, хҽлҽҗҽсн һанцхн 

күүким булаҗ авсн тҿлҽ би түүг алсн мҿн. Иигҽд дҽкч Солтан хаана 

хаҗуд бҽҽҗ болшго болсн тҿлҽ би зулад, татармуд дотр одад ҽмдрсн 

мҿн, Солтан хан үүг медснҽс хооран орсмудт мҿңг түлкҽд, намаг 

бҽрүлҗ алдг болв. Иигҽд арһ мухртхдан орсин хойр цергчиг алсн юмн. 

Ода би хама одсн чигн үкхҽс оңдан зам уга болсна тҿлҽ таанрин мҿрдиг 

хулхалҗ авад, Енисейин киргизмүд тал йовий гиҗ бодсн юмн. 

Буруһим тҽвтн. Ҽҽл күүнҽ ҿмн негн гидг шиг хальмг, хасг ишкҽ туурһтн, 

элгн-садн улс, – гив. Цорс Батболд хасг келнд нивтрсн күн болсар түүнҽ үгиг 

соңсад, килңнн уурлҗ: 

— Хальмг, хасг ишкҽ туурһтн, элгн-садн болвл, тана Солтан хан торһудын 

кедү чинҽн күүг алҗ деермдсмб? Солтан хаана дор цергч болҗ йовсн чи 

торһудын цуснд һаран будсн уга гиҗҽнү? – гиһҽд сурд гитл үлдҽн суһлв. 

— Болҗа! – гиҗ цецн Дорҗ зҽҽсң үг эклҽд: — Эн нег хасгиг алсар 

бидни ҿшҽн чилнҽ гиҗҽнү? Дҽкҽд келхлҽ, кҿҿрк эн күүнҽ келсн үгнь 

үнн болхла, үүнҽс ю үзхв? Келҗ-келҗ ҽмни тҿлҽ, арһ-ачин тҿлҽ йовсн болх, – 

гив. 



 

  

— А, бурхн теңгр ҿршҽтхҽ! — гиһҽд нег бийҽснь Арш лам зальврн  иамчлхла, 

зерг Равдн Нимҽ ахта чигн Батболдиг хҿрҽд: — Зҽҽсңгин келсн зҿв. Биднтҽ ҽдлхн 

тенҗ зулсн түрү күн бҽҽнҽ. Кҿҿрк үүг алад, биднд юмн наалдна, –  гицхҽв. 

Хасг ҿвгнд ҽрҽ нег ҽмн орсншң болв. Тер Сама күүкнҽ авч ирҽд 

тҽвсн махнас идҗ, цҽҽһҽс уух зуур байрлсн чигн гихви, эврҽннь меддг 

Солтан хаана бҽҽдлиг нег-негҽр келснҽ хамднь торһудас олзлгдад 

хоцрсн дҿчн тавн берҽд-күүкдин беринь нег лаң цаһан мҿңгн, күүкинь 

хойр лаң цаһан моңгд хулдх болҗ бҽҽсн зҿңгиг келҗ ҿгв. Эн үгиг 

соңссн цорс Батболд үкс гиҗ хасг ҿвгнҽ хаҗуд ирҗ сууһад: 

— Чи кел! Энчн кезҽк кергви? Ода тер берҽчүд күүкд хама бҽҽхмб? – гиһҽд  

бачмдн сурла. Келлһн уга Батболд эврҽннь экнрин тҿлҽ иигҗ саначрхн бачмдҗ 

бҽҽнҽ гидг зҽҽсң нойн болн Нимҽ ахта тодрха ойлһсн билҽ. 

— Кедүкн ҿмнк керг, – гиһҽд, хасг ҿвгн бат нүдтҽ Батболдиг нег  харад: — 

Берҽчүд-күүкдиг ода чигн Солтан хаана орднд хашалҗ бҽҽнҽ, – гив. 

— Солтан хаана нутг аль-аляр тҿвлрн сууҗ бҽҽхмб? – гиҗ цецн Дорҗ зҽҽсң 

берҽд-күүкдин тускар биш, хҽрнь Солтан хаана тускар сурсар Батболд дҽкч ду 

һарсн уга. 

— Солтан хаана алвт бүр Уралын уулыг дахад, баруншг бҽҽрлҗ бҽҽнҽ. Солтан 

хан бийнь Уралын даван оңһад бҽҽнҽ, – гиҗ хасг ҿвгн кесгтҽн бодсарн: — Таанр 

кемрҗҽн намаг дахулад, Зүнһартан авч йовдг болвл, би таанрт замч болҗ ҿгий, – 

гив. Иигҗ бҽҽтл, Баатрдала хҽрҗ ирв. Түүнҽ ойлһҗ ирсн бҽҽдл яг хасг ҿвгнҽ 

келснтҽ ҽдлхн болсн тҿлҽ тедн маңһдур ҿрүн мордҗ, сҿ дүлҽд Солтан хаана эзмшл 

дорк Уралын даваһас ҿңгрхҽр тогтав. Гитл хасгт олзлгдсн дҿчн тавн берҽд-күүкдиг 

аврх эс аврх болвл, яһҗ аврхин тускар кесгтҽн марһан болв. Эн үйд 

хасг ҿвгн олна үгд үг немҽд: 

— Олзлгдсн торһудмудиг һарһҗ авхар манҗин элч кедүн уда ирсмн. Солтан 

хан амн деерҽн торһудмудыг тҽвҗ йовулый гиҗ келдг болвчн, цаһан мҿңг хҽлҽҗ 

бҽҽх күн. Мҿңгн бҽҽвл, тер берҽд-күүкдиг һарһад авч болна, – гиҗ келв. 

Баатрдала хасг ҿвгнҽ үгҽс ямр нег юм бодҗ олснь ил, арһта Равдниг дуудад, 

чикнднь кедү үг шимлдҗ Батболдын далар ташад: — Җҽ, эртхн амрч авый! 

Маңһдур бас замд йовна, –  гиҗ келв. 

Уралын уулын дава деер һархла, асхни нарн шиңгв. Цецн Дорҗ зҽҽсң дава деер 

мҿрнҽсн бууҗ барун хҿҿт үзгиг удан баралад: 

— А, хҽҽрхн! Хҽр тив хоцрла, хан тив угтла. Ҿргн ик торһуд нутгиг у гивл, 

ууҗм хормадан багтан, кишг-буярн евҽсн Иҗл, Зҽ минь, хҽр орст боол болх дурн 

уга, хан аавин нутгт темцсн үүрмүдчн энд, тана аврлт сҽкүсн, ач буйнта 

савдг-шивдгт цацл ҿргн мҿргҗ бҽҽнҽ. Танас бидни кир килнц гих бҽрчдиг* авч 

хоцрад, кишг-буян хҽҽрлҗ, алсын замд аюл-зеткр уга Алта Зүнһар нутган менд 

сҽҽхн күрх аврл хҽҽрлхиг һууҗ бҽҽнҽ, –  гиһҽд цацл ҿргҽд мҿргв.  

Зҽҽсңгин ард зогссн Арш лам түрүлҽд, бусд улс цҿм һазрт сҿгдн, 

асхни шиңгх нарна улавр туя дор харңһутрн харлх Иҗл, Зҽ баралн бас 

аврл һууҗ мҿргцхҽв. Келлһн уга эн үйд аль нег күүнҽ чееҗ дотр келҗ 

тодрхалхд берктҽ нег зүүлин оюн-санан дольган үүлсн босч 

билҽ. Ижл Зҽ -торһудын Хо Ҿрлг хан нутган дахулад энд ирҗ, зун 

дҿчн җил һару нутглсн тууҗта һолмуд. Теднҽ хҿҿтк үй болсн эн улс эндр. 

Ик нутгин ардас темцҗ, ҿвк деедсиннь нутгшҗ, бҽҽсн Иҗл, Зҽҽһҽс 

мҿңкин хаһцн салх болсн йовдлынь аль нег күүнҽ тус бийд авч келхлҽ, 

ҽҽмшгтҽ, аюл-зеткртҽ, ҽм-настаһан бооцҗ бҽҽх керг эврҽннь хҿв-заяг 

эврҽн тогтах эн цаг мҿчд, эннь аль нег күүнҽ нег насна һҽҽхмштҽ 

үүл-аҗллһн болх юмн. 

— Байрта Иҗл, Зҽ нутг минь! Байрта Иҗл, Зҽҽһин нутгт хоцрсн ки 

негтҽ, киисн холвата ах-дүүнр минь.., –  гиҗ зҽҽсң нойн үгҽн күцҽҗ келҗ 

чадсн уга, бҽҽрнҽсн босад, ханцарн нүдҽн арчҗ, адһн мордв.  

Зүн хҿҿт бийҽс маңтад һарсн борана хар үүлн удсн уга Уралын 

уулыг таг бүркв. 

Асһ чолута уулын нҽрн замар мҿртҽ улс яг цувулад кҿтлсн ацана 

темҽн шиг нег-негнҽннь ардас цувна. 

— Ик хур ормар бҽҽнҽ, – гиҗ зҽҽсң нойна ард йовсн Арш ламиг 

келхд: –  Орснь чигн ашта юмн, – гиҗ зҽҽсң нойн түүнҽ үгиг залһад: — 

Орсин нутгас салсн үйд сексн теңгр бидниг ҿршҽҗ, аршан хурар 

үдшҗ бҽҽх чигн маһд уга. Бидн эн ик хуриг ашлад, сҿҿһҽрнь Уралын 

даваг сҽксн арңһу Солтана харулас ҿңгрм һарх кергтҽ юмн, – гиҗ келв, 

— А, сҽкүсн бурхн ҿршҽтхҽ! – гиһҽд, Арш лам намчлн зальврад, үгҽн 

залһҗ: — Эн сҿ бидн аль ямр һазрт күрхви? – гиҗ сурв. 

— Тулһин һол, – гиҗ арднь йовсн Баатрдала Арш ламта зергцҗ ирҽд: 

— Даваһас буувл, хҿрн-һучн һазрин ҿргн тегш тал болна. Түүнҽс цааран 

йовхла, Тулһин һол болхмн, Тулһин шиир шиг һурвн эктҽ, таг бүтү 

ҿ-модта һазр, тенд бидн кедү хонвчн күн медх уга юмн, – гив. Эн үйд ҿмн 

йовсн зҽҽсң нойн мҿрҽн татҗ зогсад: 

— Баатрдала, чи Равднта хоюрн ҿмн орад йов. Кемрҗҽн сананд уга керг 

һарвл, цаг деер ирҗ, чимҽ ҿг, – гиһҽд Баатрдала Равдн хойрт закч 

йовулснас хооран: — Бидн ода негт арңһу Солтана харулд ҿҿрдҗ ирснҽ 

тҿлҽ күн бүкн болһамҗта болх кергтҽ. Йир аньр-чимҽ һарһҗ болшго, 

Кемрҗҽн генткин керг токалдвл, сандрҗ керг уга, – гиһҽд нег зерг зааврлн 

закв. 

Үд кецҽҗ бҽҽсн үйҽр арңһу Солтан хаана ик чачрин үүднд нег орс 

цергин нойн дахуль цергчтҽһҽн хамдан ирҗ буув. Залухн, күдр чиирг 

цогцта цергин нойн мҿрҽн дахуль цергчтҽн ҿгҽд, икмсг, деерңкҽ авцтаһар 

хойр кҿлҽн алцаҗ, нурһан үүрҽд Солтан хаана чачриг нүд гүүлгн нег зерг 

аҗглв. Арвн термтҽ дүңгхр цаһан гериг үзн, тер Солтан хаана ҿргҽ гидгиг 

даран таньв. Хаана ҿргҽн дҿрвн цаһан гериг җиврдүлҽд бҽрсн бҽҽдлҽс үзхлҽ, 

тернь хатн-авханрин ҿргҽ  болхнь  тодрха, түүнҽ   һазаһур дҿрвн ара һарһад арвад 

ҽңгрү  бор гер  бҽрҗ. Тернь хоолын (хотын) гер, саалин гер болн шидр цергин 

бҽҽрн гер болхиг тер нег-нег үзҽд ойлһҗ медлҽ.  

Тер дҽкҽд нүдҽн цааранднь гүүлгҗ, эргндкиг тодрха аҗглад хартл, дахуль 

цергчнь күрч ирҽд: — Баатрдала, чи үз. Тер кедү хасг церг ирҗ бҽҽнҽ, – гиҗ адһсн 

келв. " Тҿр  уга,  – гиҗ Баатрдала үчүкн чигн сандрх майг уга тедниг харҗ: —  

Равдн ах, ҽҽмҽр юмн уга". – гив. Эн үйд дҿрвн хасг цергч теднҽ ҿмн күрч ирв. Орс 

цергин майгар хувцлсн Баатрдала орс келҽр Солтан хаанта учрх чухл кергтҽһҽн 

медүлв. Ташадан мухр хар үлд зүсн негнь Баатрдалад мҿкскн йослад, 

барун һариннь альхиг делгҗ, ордн тал заңһад "Мҿрлтн" – гисн санаг илдкв. 

Ордна үүднд ирн, одак мухр хар үлд цергч эр Баатрдала  тедниг һазань зогсаҗ 

оркад бийнь түрүлҽд орднд орв. Удсн уга, тер  һарч ирҽд Баатрдалаг орднд залв, 

Баатрдала Равдниг итклтҽ гигч харҗ оркад ҽҽх-эмҽх янз уга эрлкг баатр зҿргҽр 

орднд орв. 

 — Сҽксн бурхнчн ҿршҽтхҽ, – гиҗ Баатрдала Солтан хаана ҿмн цергч күүнҽ 

йосар тҿв зогсн, амринь сурсна дару хорасн нег хүв бичг 

һарһҗ, хойр һардн Солтан хаанд ҿргҽд: — Үчүкн би Ҽҽдрхнҽ йирңкҽ 

түшмлин зҽрлгҽр,  хаантн. Танд мҿкскн баралхҗ бҽҽнҽ, – гив. 

Солтан хан зҽрлг болн  түңшҽр Тербенков җанҗна бичгиг орчулһ соңсснас 

хооран зальтахн инҽмсглҗ, Баатрдалад бҽҽр ҿгҽд, сахлан имрн,  олн дерҽн кецлдс 

гиҗ сууһад, кесг удснас хооран; 

— Мини үзсҽр чи орс күн биш, – гив. 

      — Тиим, хаантн, би орс күн биш, татар күн. 

Чини орс келн ик сҽн бҽҽнҽ, – гиҗ Солтан хан Баатрддлаг магтҗ бҽҽх чигн 

юмшиг үгҽн залһад: — Тана татармуд удшго орс болҗ хҽҽлхд юм бҽҽнҽ, кҿҿрк, – 

гив. 

Мана татармудт арһ уга, нег үлү танта ҽдл бҽҽр сүүртҽ, нер күндтҽ, холын 

харцта, чадврта күн бҽҽх угань хармслта, – гиҗ Баатрдала Солтан хааг нег зерг 

ҿргн магтад — Хаантн, тана һарт бҽҽх хальмгудыг кезҽ тушаҗ ҿгх? Манҗин элч 

ирхҽс ҿмн  тушаҗ ҿгвл, сҽн билҽ, – гив.  

Үүг бодҗ үзхд чухлта, – гиһҽд, Солтан хан икл түвгшҗ бҽҽх майгта Баатрдалаг 

нег харад: — Чи урдар кедү ҿдр амрлт кеҗҽ, би дҽкҽд лавта хҽрү ҿгий, – гиһҽд 

Баатрдалаг йовулҗ оркад, киитмсгҽр инҽҗ, үчүкн чигн аш олз уга эн хальмгудыг 

орст тушаҗ ҿгвл гиҗ юн кемҽн бодв. 

— Тер ҿдрин асхн хаҗудан нег лам, хойр дахуль дахулсн нег күн 

арңһу Солтана ҿргҽн үүднд ирҗ бууҗ бҽҽлҽ. Тер күн манҗ хаана одак 

элчнр гинҽ. Солтан хааг сүр күндтҽһҽр угтҗ авв. Арвн лаң шиҗр алтн, 

тавн йемб мҿңг татлһ болһн бҽрхлҽ,  арңһу Солтана алг том нүднь 

алгтрн икдҗ; "Энчн үкн гиҗ бҽҽнү? Уга, алтн мҿңгн авъясинь кҿдлһсн 

юмн санҗ: цецн зҽҽсң ахта дотран инҽмсглҗ, седклднь айндан бас 

"нанд улс алвт кергтҽ, улс алвтыннь тҿлҽ алтн мҿңгҽн хҽҽрлх угав..." 

гисн бодлта суула. Тегҽд тер: 

— Эркм Солтан хаантн, бидн тана нутгт бҽҽх хальмгин дҿчн тавн 

бер-күүкдиг авхар ирсн юмн. Үнинь тҿлҗ алтн мҿңг ҿгий. Бас тер бер- 

күүкдт шин хувц келгҗ ҿгх болву? Үн тҿлвринь бидн һарһий, – гиһҽд 

эркмсг дүр һарһн күңкнн келлҽ. 

Тиигхд цар гестҽ, царцахан һуйта, хҽҽсн толһата, хулһн нүдтҽ, 

арңһу хочта, хан цолта эн Солтан нойн ҽмсхн шуукрад: 

— Эркм та иим ик эн тҿлвр һарһх болснд таалрхҗ бҽҽнҽ, дҿчн тавн 

берҽд-күүкдиг маңһдур ора болтл шин хувцта тушаҗ ҿгий, – гиҗ 

хҽрүллҽ. 

Тер асхн манҗин элчнр болн орс цергч нойн хойр хувагдн арңһу 

Солтана белдсн дҿрвн цаһан ҿргҽ гертнь хонҗ. Маңһдуртнь дҿчн тавн 

бер-күүкдиг ҿмсх хувцта, унх мҿртҽһинь тушаҗ авад, уулын сүүдр 

һадцдан тусч бҽҽтл, мордад ирсн замарн эргҽд буцв. Эн бҽҽдлиг үзсн 

Баатрдала Солтан хаанд: 

Хаантн, та дегд иткл алдх аҗл келҽ. Тербенков җанҗн, цаа- 

ранднь күүкн Цаһан хан эн кергиг медвл, үр-дүңгнь ямр болна гидгиг 

медх кергтҽ – гиҗ келв. 

—Залу, чи бийҽн тҿвкнүл! – гиһҽд, Солтан хан: — Мини Цаһан хаанд 

үзүлсн һавъя зүткл бас баһ биш гидгиг медх кергтҽ. Дҽкҽд келвл, манҗ 

гүрн чигн нанд чамта ҽдл һуян һанзһлад хоосн ирсн уга. Би яһҗ теднҽ 

седклиг һундаҗ болна? – гиҗ лачкнн инҽлҽ. 

"Тиим болҗ", – гиҗ Баатрдала уурлн килңнсн кевҽрн: 

— Буйнта хаантн! Биднд бас уулзх ҿдр бҽҽх, – гиһҽд үүд татн һарч, 

Равднта хоюрн мҿрндҽн мордад, тоос татулн одв. Үүнҽ дотрк бҽҽх бүк 

кергиг Солтан хан яһҗ медхв? 

Нарн җириҗ бҽҽсн цагт Баатрдала Равдн хойр эврҽннь улсан күцҗ ирв. 

Зҽҽсң нойн болн Арш лам түрүлҽд нег һолын кҿвҽд бууҗ. Нүр-һаран уһаҗ, 

хот-хоолан идсн тедниг күлҽсн бҽҽҗ. Баатрдала Равдн хойриг ирм цацу тедн 

эврҽннь дииллтиг белглҽд байрлна гиҗ арһ уга. Нег үлү тер ататн дҽҽснҽ хар 

саврас ҽмд-менд һарсн берҽд-күүкдиг келҗ керг уга. Теднҽ байрлдн кҿҿрҽд, 

инҽлдн шуугсн цеңглһн дун эн нам-җим уул хадыг удан дүүргсн билҽ. 

Ҿрүн эрт тедн заңшсн йосарн нарн бүтү мордҗ, урһх үзгиг чиглв. 

Ҽҽдрхнҽс салснас авад тедн бүкл хойр сар шаху йовҗ. Кедүһҽр айн замд 

тоолхин арһ уга ҽрвн олн күчр беркшл, һашун зовлңгиг амсч, ядрхин түүлд 

тулсн болвчн, ҿдрҽс ҿдрт ҿҿрдҗ бҽҽх Ик нутгин бараг үзвл, зҿрг чидл 

эрчмлгднҽ. 

Хасгас аврч авсн нег эмгтҽн мҿрнь муудв. Нимҽ кҿтлҗ йовсн эмҽлтҽ 

мҿрҽн түүнд ҿгч унулв. Тиигхдҽн эмгтҽһҽн аңхарсн уга. Эн хоорнд "Нимҽ" 

гисн нерҽн соңсад, ардан эргҗ хартлнь Нимҽ: 

— Юн болсмб? Хурдлх кергтҽ, хоцрҗ бҽҽнҽч? – гиһҽд довтлв. Тер берд 

Нимҽ сҽн  мҿр унулснд тер күндлҗ, сҽҽхн үг келҗ бҽҽснь баахн ээлтҽ айта 

сангдҗ бҽҽв. Тиигҽд тедн кесг йовсар эн эмгтҽ дотран генткн: "Нимҽ гинү? 

Мини күргн мҿний? Хҽрин хувц ҿмссн болсар би таньл уга бҽҽхий? Би нерҽн 

юңгад түүнд келсн угав? Би Алта гидг нертҽ гиҗ юңгад эс келүв?" – гиһҽд 

бийҽн гемшҽн, дҽкн: "Нимҽ гидг нертҽ күн олн эс бҽҽнү? Мана цҿҿкн цорс ҽҽл 

дотр чигн кедү Нимҽ гидг нертҽ күн бҽҽсн эс билү? " – гиҗ бас бодв. Үүнлҽ 

хамт ҿңгрсн кедү сарин дотр амссн халта зовлңгиг бодхла, нүдн дүүрң 

нульмсн цҽҽлзлҽ. Алта арңһу Солтана деермдҽчд олзлгдснас хҿҿн нег байн нег 

лаң цаһан мҿңгнд сольҗ авад, олзин шивгч кеҗ зарҗ бҽҽһҽд бас нег күүнд 

ташр хойр лаң цаһан мҿңгнд хулдҗ ҿгч. Тернь нег яхин арһ уга му дүрстҽ 

кҿгшн хар күн бҽҽҗ. Тегҽд тер үрглҗ баахн дураснь хаҗһр болвл, сарсхр 

бҿдүн хар һаран суңһҗ, нүдн-нүр уга цокч шавдад, бас: "Хальмг, чушка 

 хальмг, хойр лаң цаһан мҿңгнҽ ортгт авсн би чамаг алҗ орксн чигн 

мини дурн‖, – гидг бҽҽҗ. 

Сҽн мҿрнҽ җҿҿлн йовдлд байсңһу йовсн Алта бер бас нег эмгтҽг 

күцҗ ирҽд: — Эгчҽ! Нүднчн ямр бҽҽнҽ? – гиҗ сурв. Алтан дуудсн тер 

эмгтҽ болхла, хошуд Батболдын  бүсгҽ мҿн. Тер эмгтҽ эр нҿкрҽн  

 бҽҽтхҽ, ҿмнк заман үзхд чигн күчрдҗ, кҿшҽдсн нүдҽн секч ядн йовла. 

 Батболд түүнҽ сананднь бҽҽх уга, олзд бҽргдхдҽн юн болсинь чигн 

медх уга хоцрҗ. Батболд чигн сананд уга бүсгҽнҽннь хаҗуд йовна. 

"Кҿҿрк, нег цергч залу эм түркч ҿгҽд, сҽн  буй келҽ", "Кҿҿрк нег 

 цергч залу сҽн мҿр ҿгч унулад тус болв... " – гиҗ хойр эмгтҽ хоорндан 

 цергч залусиг магтҗ йовцхана. 

"Җилиг сарар, сариг ҿдрҽр товчлдг" гидгчлн тедн нег тивҽс нег 

 тивиг алслн эк нутгтан ҿҿрдҗ ирлҽ. Шин нег ҿдр эклҗ, уулын ора 

 улаһад, урһх нарн мандлҗ бҽҽхд цецн зҽҽсң улан туяг угтн хҽлҽҗ; 

 

Хҽрин орн 

Хайгдн хоцрҗ, 

Хан нутг минь 

Харалгдн ҿҿрдв, 

* 

Мандлх нарн 

Манниг ҿрлһн, 

Маңнг торһар 

Мансиг угтв. 

А! 

Зүркнҽ хҽҽртҽ Алта минь, 

Зүүдн болсн Зүнһар минь 

Эрднин кишг хурасн 

Евҽлтҽ ҿлгҽ нутг минь! 

Ааһ халун цусан, 

Атх хату ясан 

Ҿрчни  хҽҽртҽ тандан 

Ҿргҗ бидн бҽрнҽ!   

 

– гиҗ уйңһу ирү урлн шүлглҗ һарв. 

Цецн зҽҽсңгин кҿлглсн хар мҿрнь чонын хойр чикҽн хҽҽчлн хойр нүдҽн 

герлтүлн, тҽкл дҿрвн туруһан сҽҽхн ишкҗ йовхд тоһстн ҿдн дал хоорнднь 

чимглҗ, тоорцг махла толһа деернь шомбаҗ торһн күрмни хурц нарнд гилтңнн, 

хаҗуднь Арш лам улан торһн лавшг деер шар торһн күрм ҿмсснь сҽҽхн харгдна. 

Цецн зҽҽсң Арш ламин хойр захднь  Равдн Батболд хойр дахч, айн замин 

сергҽлт кеҗ хамһалҗ йовна. Тедн  тер ҿдрин үдин хҿҿн ҿҿһин зах усна кҿвҽд 

ирҗ бууһад, агт мҿрҽн амраҗ хот-унд кеҗ идв. Тавн баатр тавн үзгт һарч харул 

харна, эн үйд генткн толһа деер харул зогсчасн Баатрдала: — Эн эңгин бара 

биш, олн күн ирҗ бҽҽнҽ, – гиһҽд һанцарн келҗ, түргн гидгҽр эргҗ ирҽд: — 

Түргн белдцхҽй! Ҽрвн олн күн ирҗ бҽҽнҽ. Лавта арңһу Солтана деермлдҽчнр 

мҿн. Энд һазрин бҽҽц биднд ашта тҿлҽ теднтҽ нег уда үзлцҗ үзий, – гиҗ улсиг 

дҽҽлдхд белдвр келгүлв. 

Дҿчн тавн эмгтҽчүдҽс арвн негинь шалһҗ, ҿҿһин захд цҽ хот чанҗ бҽҽх шиг 

һал түлүлҗ, цецн зҽҽсң Сама күүкдиг зам деер гетүлн бүслүлҗ. Баатрдала эврҽн 

уул деер дурнавадҗ, Сендмҽр зҽңг нивтрүлҗ бҽҽлҽ. Бусд һучн тавн эмгтҽчүд 

болн үлдсн мҿр кҿлгн аца далд һазрт шилҗүлн бҽҽршүлв. 

Дҽҽсн чигн дурнавар үзҽд: "Ҿдр сҿ уга айн кҿҿҗ ирсн болсар хальмгуд амрлт 

кеҗ бҽҽдг бҽҽнҽ. Шуд дҽврн орҗ деермдн булахд юн бҽҽхв..." – гиһҽд ургшан 

дҽвкнҽ. Дҽҽснҽ ирҗ йовх замин ҿмн ик усн, хҿҿт талнь ҿндр уул, яг ховл гимҽр 

юмн. Ҿҿрдҗ ирҽд, сумдан дҽҽрв. Авцин һазрт ирснд Сама күүкнҽ түрүн сумн 

кҿвчҽс тҽвгдн, хошулч йова дҽҽсиг хувх киискҗ, хойрдгчнь цецн зҽҽсңгин 

сумнд кҿлврн унад, бас кедүнь дара-дараһар кҿлврн унад, үлдснь үргн бурулзв 

(хҽрү эргҗ зулв) Ардаснь Баатрдала, Сендм, Нимҽ ахта кҿҿҗ чавчхар нисҽд 

одв Баатрдала хурц селмҽр хорта дҽҽснҽ толһаг чавчн ҿсргҗ, Сендм ут иштҽ 

балтарн ууц-нурһинь таслҗ, бух күзүн Нимҽ армдм шидҗ йовсн юмн. 

Эн метҽр ататниг дарҗ дииллт олҗ, хҿрн кедү эмҽлтҽ мҿр, бас хҿрҽд бууһинь 

олзлн ирлҽ. Баатрдалан эцк зҽҽсң күнд шархдсн ҽрҽ ухан-сегҽтҽ кевтхнь тер. 

Улс бүр уульлдҗ бҽҽлҽ, нег үлү тер дҽҽснҽ һарас авргдн һарч ирсн дҿчн тавн 

эмгтҽчүдин хойр нүднь булг болад бҽҽҗ оркҗ. Баатрдала юн болсн 

учр-шалтаниг сурхла, лам: "Мана залус дҽҽсиг кҿҿһҽд алҗ йовна гиҗ байрлн 

цецн зҽҽсң ил һарад таанриг баралҗ бҽҽтлнь, дотр нуугдн хоцрсн кедү дҽҽсн 

буудҗ оркад зулҗ одв", – гив. 

Баатрдала эцкиннь ҿшҽ авхар дҽҽснҽ ардас неклдх гитл, шиңкҽн ухан  

орсн зҽҽсң нойн зҿвшҽрсн уга. Тедн шархдсн зҽҽсңгиг дамнурдҗ авад 

мҿрнҽ алхлтар арһул йовцхав. Мҿрн деер тавн баатр арвн кедү эмгтҽг 

шалһҗ авн бу бҽрҗ керглх арһ-мергҗлиг зааҗ йовла.  Бас арвад экнрт 

бу сум ҿгч зевсглүлсн билҽ. Тер сҿҿдҽн зогсл уга йовад,  ҿр цҽҽхин үйҽр 

ҿлгҽ нутгиннь ҿвҽд орхла, цецн зҽҽсң бурхн 

болҗ. Тендҽн Арш лам һазрин сҽҽг шалһад, ном-буйиг үүдҗ, күүринь 

оршулҗ, күүр деернь һанцхн кҿвүнь келхдҽн:   

 

Уга бийиһим минь бҽҽнҽ болһҗ, 

Үчүкн намаг эрин зелд күргсн, 

Харңһу чееҗим минь сарулдхҗ, 

Хҽҽртҽ сурһалан күртҽсн эцк минь! 

Ҽрк-тҽмкиг цеерлҗ, 

Аля ослыг һҽҽлҗ. 

Омг-бардмиг дҽҽсңнҗ 

Олн нутгтан кишг күртҽҗ йов гисн 

 Ачта тана сурһалыг 

Ашта мартх уга йовнам! 

 

гиҗ сҿгдн мҿргв. Сама күүкн ирҗ, Баатрдалан хаҗуд сҿгдн сууһад, 

бас усн-цасн болтл уульн мҿргхд улс бүр дахлдад эмгнн һашурдсн 

седклҽн дарҗ чадл уга цецн зҽҽсңгин күүрт зальврн мҿргцхҽв. 

Оршулһин кергҽн негт бүтҽсн Арш лам босч, Баатрдалан һарас 

татҗ:  

— Эцкчн зҽҽсң нойн цецн ухата сҽн күн билҽ. Сҽҽни орнд һартха! 

Ҿлзҽ кишг-буян ҿҿрдин үрдүдтҽн ҿгтхҽ! Ор һанцхн кҿвүнчн чи 

эцктҽһҽн ҽдл байҗх дутман харм седкл уга, ик нойн суувчн, элдв заң 

уга,  ата зүдиг оркч, авх-идхиг цеерлн, алвтдан күндтҽ, анддан итклтҽ 

күн бол! – гиҗ һашудлын хаҗуһар йҿрҽл тҽвхд бүгд олн бүлҽн 

нульмста нүдҽр ухата залу Баатрдалаг учр тҿгс харҗ бҽҽцхҽв. 

Мандлх нариг угтн, һалв делкҽн ҿр деер нег бҿҿм мҿртн ургш 

темүлн одв.Тер дунд зергин нурһта, ҿргцр ээмтҽ, ҿткн хар күмсг доран 

оцлгсн хойр ик хар нүдтҽ хҿр давҗ йова нег эр холыг баралхсар дҽвкҗ 

йовна. Эн болхла, дару мини тоочсн тууҗин дундк һол баатр – 

Баатрдала. 

 

Тод үзгҽс одаһин хальмг бичлтд буулһснь – Бадмин Андра.. 

ТӘӘЛВР ТОЛЬ 

алхлҗ – ик-икҽр ишкҽд, алхад, йовһар йовх 

аньрч – йир ик шуугата, ҽ-дуута 

аңхн – экн түрүн; эклц 

әмдрл – ҽмн бүкин үй, хүв; ҽмтн юмна тҿрх, ҿсх, хүврх үкх зергин 

чинр (ҽм аврх, ҽм хҽҽрлх; ҽм ҽрвлл уга) 

әмдрсн – әмдрх гиснҽс; бҽҽсн; бҽҽршсн; нутглсн; суусн 

балмд – тенг, нерҽн һутасн, таңх күн; эргү күн, муңхг 

билдүчлҗ – зуһудҗ, җилһлҗ 

бишрх – иткх, сүзглх; күндлх; тоомсрулх 

богдлн – богд гисн үгҽс: ҽрүн цеврҽр сүзглн, шүтн гисн утхта үт 

боһнь – ут биш, ахр; ҿндр биш, маштг; охр, бичкн, (боһнь хавсн. 

боһнь хуһцан) 

боол – мухла, зарц 

бую – эс гиҗ, эс гихлҽ; аль 

бүсгнь – күүкн, окн 

бәрчдиг – зеткриг 

геслсн махн – геснд мах, ҿҿк чикҽд чансн хот 

гиҗгнь (гиҗг) – гүрҽтҽ үсн; күкл (гиҗгтҽ күүкн) 

гүрн – моңһл келтнд – улс, орн-нутг, таңһч, эзлүр гисн үтхта үг 

(Одаһин хальмг келнд эс олзлгдҗах, мартгдсн, хуучрсн үг 

һавъя – орн-нутгин, улсин үүл-кергин тҿлҽ чирмҽҗ, зүткҗ бүтҽсн 

ач-туста үүл; ач-тус; баатр йовдл, зҿргтҽ йовдл 

һуньрхл – гейүрлһн, һундл, һундлһн; уйдлһн, уудьвр; саначрлһн, 

сана зовлһн; ҿҿллһн 

һуудм (һуудмҗ) – нҽрн чҿлҽтҽ зҽ; цувг гисн утхта үг (Одаһин 

хальмг келнд эн үг иим утхтаһар олзлгдхш) 

дең – кҿвңгҽр һол кеҗ, тос цутхад, норһад герл һарһдг кергсл шам 

дәәчлн – дәәчлх гисн үгҽс: цергт мордлһн, дҽҽнд мордх 

даадхх – ҿршҽх 

зүн-хөөт – үзгин нег чиг зүн ар үзг, дорд ар үзг 

кемән – кемәх гисн үгҽс: гих, нерҽдх, дурдх; келх (одаһин келнд: 

кемҽлһн, кемҽц) 

керв – кемрҗҽн 

керцгә – күдр заң-ааль, догшн, ҿршҽңгү, аврлт уга, һалзу кихүтҽ 

гисн утхта 

кеер-тал (тала) – үзг; орм; тегш һазр; кҽдҽ, тег 

кизәрлх – кемҗҽлх, меҗҽлх: хасх, баһрулх; кислх; кир кемҗҽһҽр 

йослх 

кичәңгү – килмҗтҽ, тохнята; шунмһа; дигтҽ 

күлцх – түрх, зовх: диилгдх 

күрәлх – күрн татх, кех; юмиг эргүлҽд, тҿгҽлүлҽд тушг тулһур 

болһх; эргүлх, тҿгҽлүлх; хашалх, йотлх, шитмлх, тҿгҽлңдҽн 

харх 

ламас бусднь – ламас бишңкнь, талдан, наадкснь. 

майг – юмна эк, кев,  кевлҽр; дүрсн, бҽҽдл, ҿңг-зүсн 

манҗчнр (манҗ) – моңһл келтнд урд цагт нер һарч йовсн зҿрчд 

ястн, отг-ҽҽмг (манҗурмуд) 

манн – усна уур дүүрсн туңһлг биш аһар (бичгин келнд), одаһин 

хальмг келнд хатяр олзлгдна, ормднь будң керглгднҽ 

маңк (маңху) – элсн толһа, довн; аңхун, санамр 

мәәмә (мәәмән) – хулдлһн, гүүлгҽн 

нум харвх – саадгар хах 

орчм – эргндк; ҿҿр; тегҽлңдҽн 

отһ җиңс – махлан ора деерк цацг, зала 

өрлг – церг толһачин ҿндр ик цол; эрин, залуһин сҽн; баатр 

талвун – ууҗм, ҿргн; амулң җирһлтҽ 

тәрк (тарха) – толһан экн 

теңкм – салу тустан бҽҽх ҿрҽ; хора болдг герин бҽҽр 

туң – йир, масл; тҿрүц, цур, мел 

тушаласн татгдад – алвна йосна керг-үүлҽс буугдад, сулдхгдад 

гисн утхта 

түңш – хулд-гүүлгҽнҽ үүлд дот таньл, нҿкр (хуучрсн үг) 

түрмкә (түрмхә) – нойрхг, эзркг гисн утхта үг 

тосхн – хотн 

уг әмдрл – уг гиснь йозур, үндсн, уңг-тохм; үүсл, аңх, эк; 

әмдрл – гиснь ҽмд бҽҽлһн 

уру харҗ – дорагшан хҽлҽҗ; һазр хҽлҽҗ; нүдҽн һазр хҽлҽҗ зогсх 

уулин нүдн – ууль гидг шар ҿңгтҽ, му дуута шовуна нерн 

(―удн модн эктҽ, ууль шовун эцктҽ") 

үлмҗ – ик, маш, олн, онц, йир 

хәр тив (түв) – нарт-делкҽн моһлцг һазрин нег ик арл, ҽңг, күүнҽ, 

талын, эврҽ биш орн-нутг, һазр 

хураңда  – урдк цагт моңһл келтнд олзлгдҗ йовсн цергчин ям-цол 

хууль – орн-нутгт тогтаҗ һарһсн, батлҗ авсн бҽрмт кедг һол 

цааҗ, зокал, йосн. Хуучрсн үг, одаһин хальмг келнд эн үг 

олзлгдхш, ормднь закан гисн үг керглҗ келнҽвидн 

цагдул – манул, харул 

шев – хурлын, лам гелңгин сурһульч хувргуд; хальмгуд манҗ гидг 

шудрһар – үнн седклтҽһҽр, чик санатаһар; үннч; шуд; һоодан; чик 

эндгдл – эндү, эндүрлһн; алдг, алдлһн 

ярһчн – алач, махч 

ЗӘРМ ЭС МЕДГДХ ҮГ 

дегҗх [дэгҗехе] – 1) подниматься, взлетать; шовуд өөдән дегҗәд одв – 

птицы взлетели высоко в воздух 2) всходить (о небесных светилах); нарн 

дегҗәд һарч йовх цагла... – когда солнце стало всходить... 

зальха – хитрый, лукавый, коварный 

көтрлдх [кҿтерлдехе] – ходить группой 

кудх [кудхъ] – истреблять, уничтожать 

күрм – куртка, надеваемая поверх одежды 

негҗх – обыскивать, производить обыск 

осл – небрежность, упущение, оплошность 

отһ – перо 

өгсх [өгсхе] – уст. идти (напр. в гору, вверх по течению реки); уул өгсҗ 

давшх карабкаться в гору; һол өгсх плыть вверх по течению реки 

сандрх [сандърхъ] – 1) приходить в упадок, расстраиваться 2) 

разрушаться; сандрад унх рушиться 3) изнашиваться (напр. об одежде) 

4) беспокоиться, проявлять беспокойство 

төлвр – плата, оплата; платѐж 

тушах – 1. приказывать, распоряжаться 2. считать, пересчитывать 

3.платить налог, повинность 4. вручать, доставлять живьем 5. поручать, 

возлагать заботу о ком-чем-л. 6. сдавать, отдавать неприятелю 

түвг – беспокойство, хлопоты: неприятнось 

ховл хальмг келнд һовль – низкая местность 

хоч – прозвище, кличка; хочта – с кличкой 

эвгәрх [эвгҽрхе] – чувствовать себя плохо; недомогать 

эмгнх I. – 1) горевать, печалиться, скорбеть; оплакивать; быть в трауре; 

эмгнн һашудх – оплакивать; быть в трауре; 2) соболезновать 

 



 


